
MINUTI

Il-Minuti tal-Laqgħa Nru 15, li saret fis-27 ta’ Frar, 2018 ġew ikkonfermati.

IĊ-CHAIRPERSON (Onor. Beppe Fenech Adami): Bħala korrispondenza nfakkar li konna rċevejna email mingħand is-Sur Carlo Mifsud, Kap Eżekuttiv tal-Awtorità tal-Artijiet b’informazzjoni li kienet mitluba mill-Kumitat fil-laqgħat preċedenti. Din l-email diġà ġiet iċċirkolata mal-Membri kollha tal-Kumitat. 


PERMESS TAL-KUMITAT

IĊ-CHAIRPERSON: Hawn talba sabiex xi membri tal-media jieħdu filmati tal-ewwel ftit minuti tal-laqgħa.  Ma jidhirx li hawn oġġezzjoni għalhekk nitlobhom jidħlu fil-Kamra. 

Ngħaddu issa għall-item li għandna fuq l-aġenda llum.


DISKUSSJONI DWAR IT-TALBA LI SARET MILL-MEMBRI TAL-OPPOŻIZZJONI GĦAL INVESTIGAZZJONI DWAR IS-SITWAZZJONI TAL-INGAĠĠ TA’ ĦADDIEMA FIL-WASTESERV MATUL IL-PERJODU JANNAR 2016 U ĠUNJU 2017, FLIMKIEN MAT-TALBA TAL-MEMBRI TAL-GVERN LI L-PERJODU TAĦT INVESTIGAZZJONI JIBDA MINN JANNAR 2010. (KONT.)

IĊ-CHAIRPERSON: Nitlob li jissejjaħ ix-xhud fil-kamra.

Is-Sur Tonio Montebello daħal fil-Kamra tal-Kumitat.

IĊ-CHAIRPERSON:  Sur Montebello, inti ngħatajt il-ġurament f’laqgħa preċedenti u se tkompli tixhed bl-istess ġurament. Se jsirulek mistoqsijiet mill-Membri ta’ dan il-Kumitat, imbagħad we take it from there.  Għandna minn issa sas-6:00 p.m., imbagħad fis-6:00 p.m. dan il-Kumitat jaġġorna skont kif ikun il-każ. 

L-Onor. Azzopardi. 

ONOR. JASON AZZOPARDI: Sur Montebello, meta ġejt mogħti, jew assumejt il-kariga ta’ chief executive officer (CEO)? 

IS-SUR TONIO MONTEBELLO: F’Jannar tal-2014. 

ONOR. JASON AZZOPARDI: Minn Jannar 2014 sa Ġunju 2017 kemm-il impjieg ġdid kien hemm fl-impjant ta’ Sant’Antnin? 

IS-SUR TONIO MONTEBELLO: Bl-amment ma nafx. 

ONOR. JASON AZZOPARDI: Bejn wieħed u ieħor. 

IS-SUR TONIO MONTEBELLO: Ippreżentajt din id-data fl-aħħar laqgħa. 

ONOR. JASON AZZOPARDI: Imma d-data li ppreżentajt fl-aħħar darba tirriferi għal bejn l-1 ta’ Mejju 2017 u t-3 ta’ Ġunju 2017. 

IS-SUR TONIO MONTEBELLO: Le. 

ONOR. JASON AZZOPARDI: Hemm oħrajn? 

IS-SUR TONIO MONTEBELLO: Iva. B’risposta għall-mistoqsija 15 kont tajt il-figuri dwar il-commencements u t-terminations kollha li saru mill-2010 sal-2017. 

IĊ-CHAIRPERSON: Hawnhekk għandna l-figuri minn Diċembru 2010 sa Diċembru 2017 u nistgħu naraw li f’Diċembru 2010 kien hemm 320 ruħ. 

IS-SUR TONIO MONTEBELLO: Hekk hu.  Korrett. 

IĊ-CHAIRPERSON: Meta lħaqt inti kemm kien hemm? 

IS-SUR TONIO MONTEBELLO: F’Diċembru 2013 kien hemm 401 u llum hemm 763. 

IĊ-CHAIRPERSON: Allura qed ngħid sew li bejn Diċembru 2010… L-ewwel nett, l-2010 hija s-sena meta twaqqfet Wasteserv? 

IS-SUR TONIO MONTEBELLO: Le, Wasteserv twaqqfet fl-2003. 

IĊ-CHAIRPERSON: Bejn l-2010 u l-2017 l-ammont ta’ impjegati spara minn 322 għal 763. 

IS-SUR TONIO MONTEBELLO: Korrett. 

ONOR. ROBERT ABELA: Kif sparaw l-impjiegi fil-pajjiż kollu! La għoġbok tuża l-kelma “spara”, se nuża l-istess kelma fil-kuntest tal-impjiegi fil-pajjiż. 

IĊ-CHAIRPERSON: Jiġifieri f’seba’ snin irdoppja l-ammont. 

IS-SUR TONIO MONTEBELLO: Korrett. 

ONOR. JASON AZZOPARDI: Sur Montebello, ġie stabbilit li fl-2010 kien hemm 322 impjegat, f’Diċembru 2013 kien hemm 400 impjegat u f’Diċembru tas-sena li għaddiet kien hemm 763 impjegat. Tista’ tgħidilna kemm kien l-ammont ta’ skart riċiklat fl-istess perjodu? 

IS-SUR TONIO MONTEBELLO: Ma jidhirlix li kont mitlub din l-informazzjoni. 

ONOR. JASON AZZOPARDI: Imma għandi bżonnha.  Jekk jogħġbok ħu nota biex għal darb’oħra tgħaddihielna.  Tista’ tibgħathielna b’email, imbagħad is-Segretarja tal-Kumitat tiċċirkolahielna. Nimmaġina li hija available. 

IS-SUR TONIO MONTEBELLO: Iva, mhijiex problema. 

ONOR. JULIA FARRUGIA PORTELLI (Segretarju Parlamentari għar-Riformi, Ċittadinanza u Simplifikazzjoni tal-Proċessi Amministrattivi): Sur Montebello, biex norbot ma’ li qed jgħid il-kollega, tista’ tagħtina din l-istatistika sena b’sena? Għax nara li hemm rilevanza ħafna mal-punt li qed jitlob il-kollega. 

IS-SUR TONIO MONTEBELLO: Iva, bil-qalb kollha. 

IĊ-CHAIRPERSON: Mela se tagħtina l-ammont ta’ skart mill-2010 sal-2017 sena b’sena. 

ONOR. CLAYTON BARTOLO: Sur Montebello, teżisti statistika dwar l-iskart kollu bħala pajjiż imbagħad maqsum bejn domestiku u mhux? Naħseb aħjar ikollna dik it-tip ta’ statistika biex inkunu nistgħu nieħdu l-istampa kollha. 

IĊ-CHAIRPERSON: Mela, Sur Montebello, trid tagħtina d-data dwar skart domestiku u dak industrijali, jekk żdiedx jew naqasx sena b’sena mill-2010 sal-2017. 

Ladarba qegħdin nitkellmu fuq hekk, ikun żdied jew naqas għax żdied jew naqas l-iskart allura l-pajjiż qed jipproduċi aktar skart, jew għax…? 

IS-SUR TONIO MONTEBELLO: Pereżempju, fl-2016 kienu jidħlu għandna 250 tunellata materjal riċiklabbli fil-ġimgħa; qed nitkellem fuq il-borża l-griża biss. Imbagħad kien hemm kumpanija privata li falliet, għalqet il-bibien tagħha, u l-100 tunellata fil-ġimgħa li kienet tieħu hi, ġew għandna u allura filli konna qegħdin nieħdu 250 tunellata fil-ġimgħa u filli f’daqqa waħda l-ammont għola bi kważi 50%. Ovvjament, dak ikollu impatt fuq l-operat. Irrid infakkar li l-ħaddiema mhumiex jaħdmu kollha fuq il-parti tar-riċiklaġġ, imma fuq l-impjanti varji li għandha l-kumpanija. 

ONOR. JASON AZZOPARDI: Il-borża l-griża jkun fiha r-recyclable material. Naqblu? 

IS-SUR TONIO MONTEBELLO: Hekk hu. Naqblu. 

ONOR. JASON AZZOPARDI: Ngħid sew li dan huwa dak li suppost imur fl-impjant ta’ Malta North? 

IS-SUR TONIO MONTEBELLO: Le, ir-recyclables suppost imorru fl-impjant li nħaraq. 

ONOR. JASON AZZOPARDI: Ta’ Sant’Antnin. 

IS-SUR TONIO MONTEBELLO: Nofsu. 

ONOR. JASON AZZOPARDI: Mela fl-impjant ta’ Malta North xi jmur? 

IS-SUR TONIO MONTEBELLO: Il-borża s-sewda, fejn tiġi mechanically treated biex tinħareġ il-parti organika, kif isir fil-parti l-oħra ta’ Sant’Antnin; tinħareġ il-parti organika, jinħarġu r-recyclables mill-borża s-sewda, imbagħad isir l-estrazzjoni tal-gass mill-parti organika. 

ONOR. CLAYTON BARTOLO: Jekk ma jimpurtax, anke biex nispjegaw għall-benefiċċju ta’ min qed isegwina, x’inhu l-impjant ta’ Malta North? 

IS-SUR TONIO MONTEBELLO: L-impjant ta’ Malta North infetaħ fl-2016 u jissejjaħ mechanical and biological treatment plant, jiġifieri l-parti mekanika fejn tiġi trattata l-borża sewda, tinfetaħ b’mod awtomatiku b’sistema ta’ kalamiti u near infrared sorters (NIS), tinħareġ minnu l-parti organika u l-frazzjonijiet l-oħrajn riċiklabbli – li tajjeb ngħidu jkunu ta’ kwalità baxxa u allura ma jġibux il-prezz mistenni; għalhekk importanti li l-poplu jissepara l-iskart – imbagħad il-parti organika tmur fl-anaerobic digestion plant fejn permezz ta’ bacteria apposta jiġi ġġenerat il-gass li mbagħad jintuża bħala… 

ONOR. CLAYTON BARTOLO: Xi kemm kien l-investiment biex sar dan l-impjant? 

IS-SUR TONIO MONTEBELLO: L-impjant waħdu sewa €50 miljun. 

ONOR. CLAYTON BARTOLO: Dan l-investiment li għamlet Wasteserv kien kollu minn fondi nazzjonali, jew kien hemm ukoll fondi tal-Unjoni Ewropea (UE)? 

IS-SUR TONIO MONTEBELLO: Jekk m’iniex sejjer żball 66% tal-fondi kienu tal-UE u l-kumplament kienu fondi lokali. 

ONOR. CLAYTON BARTOLO: Jekk qed nifhem tajjeb dan sar fi żmien meta inti kont CEO. 

IS-SUR TONIO MONTEBELLO: Meta bdejt jien sibt li t-tender kienet diġà aġġudikata lill-kuntrattur, però x-xogħlijiet kienu għadhom ma bdewx. Niftakar tajjeb li dak iż-żmien il-Planning and Priorities Co-ordination Division (PPCD) kienu għamluhielna ċara li konna f’riskju sejru li nitilfu dawk il-fondi. 

ONOR. CLAYTON BARTOLO: Jiġifieri fl-2014, minħabba l-fatt li qabel ma dħalt inti bħala CEO, għal xi raġuni jew oħra, ix-xogħol waqa’ lura  u ma sarx, kien hemm riskju serju li jintilfu dawn il-fondi. 

IS-SUR TONIO MONTEBELLO: Mhux fuq dan biss, imma anke fuq l-impjant tal-Kus f’Għawdex u l-impjant tal-autoclave fil-Marsa. 

ONOR. CLAYTON BARTOLO: Jiġifieri dawn huma tliet impjanti ġodda li sar investiment fihom, u li ovvjament iridu jiġu manned. 

IS-SUR TONIO MONTEBELLO: Bla ebda dubju. 

ONOR. CLAYTON BARTOLO: Kemm kien l-investiment fuq l-impjant Tal-Kus u fuq tal-Marsa? 
 
IS-SUR TONIO MONTEBELLO: €12-il miljun u €12-il miljun, jiġifieri b’kollox, f’dawn it-tliet impjanti sar investiment ta’ €75 miljun. 

ONOR. JASON AZZOPARDI: Sur President, jiena għandi esperjenza ta’ snin fuq dan il-Kumitat, erbgħa minnhom bħala chairperson, għal dnubieti, meta l-Kumitat kien qiegħed jiddiskuti r-rapport dwar ix-xiri taż-żejt, u l-prassi dejjem kienet li naħa tagħmel il-mistoqsijiet, u meta tispiċċa, tagħmel il-mistoqsijiet in-naħa l-oħra. Safejn hu possibbli, jekk jogħġbok, nixtieq li nkomplu kif dejjem għamilna għal dawn l-aħħar 15-il sena ħalli ħadd ma jtellef il-fil ta’ ħadd. 

Sur Montebello, inti lħaqt CEO f’Jannar tal-2014. Għandek, jekk jogħġbok, ir-riferenza tal-call li ħarġet għal din il-kariga? 

IS-SUR TONIO MONTEBELLO: Le, m’għandix fuqi hawnhekk. 

ONOR. JASON AZZOPARDI: Ma tafx tgħidli meta ħarġet il-call? 

IS-SUR TONIO MONTEBELLO: Le, ma niftakarx. 

ONOR. JASON AZZOPARDI: Jiġifieri inti qed tgħidli li ħarġet call. 
IS-SUR TONIO MONTEBELLO: Ma niftakarx. Ma jidhirlix li s-CEOs kollha jkunu… 

ONOR. JASON AZZOPARDI: Mela ħalli npoġġiha mod ieħor.  Inti taf jekk applikajtx? 

IS-SUR TONIO MONTEBELLO: Mhux neċessarjament CEO ikun applika. Normalment pożizzjonijiet bħal dawn isiru b’poaching. Fil-fatt, Onorevoli, jien kont poached mill-Employment and Training Corporation (ETC). 

ONOR. JASON AZZOPARDI: Mela tafha r-risposta, mhux ma tafx. 

IS-SUR TONIO MONTEBELLO: Le, ma kienx hemm call. 

ONOR. JASON AZZOPARDI: Mela kont taf! 

IS-SUR TONIO MONTEBELLO: Iva, kont naf. 

ONOR. JASON AZZOPARDI: Pero m’għedtlix. 

IS-SUR TONIO MONTEBELLO: Qed ngħidlek issa.  Ippruvajt nispjegalek. 

IĊ-CHAIRPERSON: L-Onor. Azzopardi, għamillek mistoqsija, però…(Interruzzjonijiet)

IS-SUR TONIO MONTEBELLO: M’iniex qiegħed nara r-rilevanza tagħha. 

IĊ-CHAIRPERSON: Sur Montebello, inti twieġeb il-mistoqsijiet li jagħmlulek u ma tistax tgħid li f’daqqa waħda ftakart u f’daqqa waħda nsejt. Trid tirrispondi l-mistoqsijiet li jagħmillek, u rregola t-ton tiegħek. 

IS-SUR TONIO MONTEBELLO: M’iniex ippreparat fuq dan is-suġġett. 

ONOR. ROBERT ABELA: U mhuwiex is-suġġett mertu ta’ dan il-Kumitat.  Apparti mill-fatt li jekk kien hemm hand picking, din hija proċedura li ilha tintuża. 

IĊ-CHAIRPERSON: Ma ġara xejn, jgħid li kien hemm hand picking, imma mhux jgħid li ma jiftakarx.

ONOR. ROBERT ABELA: Xejn ġdid, nista’ nirriferik għal diversi awtoritajiet. 

ONOR. JASON AZZOPARDI: Sur Montebello, inti għedtli li ma ftakartx, però issa qed tiftakar li fil-fatt... 

ONOR. ROBERT ABELA: Inti ma ftakartx tant affarijiet, Onor. Azzopardi, f’Ta’ Spinola!  Malajr infakkrek kemm għandek memorja selettiva! Tantx teħodha bi kbira li għamiltlu mistoqsija irrilevanti u ħa ftit ħin sakemm wasal għar-risposta. 

IĊ-CHAIRPERSON: Onor. Abela, m’iniex se nippermetti li toqgħod tinterrompi lill-Onor. Kollega li qed jagħmel il-mistoqsijiet. 

ONOR. ROBERT ABELA: M’iniex qed ninterrompi; hemm mod u mod kif isiru l-mistqosijiet. 

ONOR. JASON AZZOPARDI: Kif saru f’taż-żejt minn sieħbek! Sur Montebello, għall-mistoqsija tiegħi dwar jekk applikajtx, inti għedtli li ma tiftakarx u wara ftakart. 

IS-SUR TONIO MONTEBELLO: Hekk hu. 

ONOR. JASON AZZOPARDI: Kemm-il post applikajt għalih fil-kariga ta’ CEO? 

IS-SUR TONIO MONTEBELLO: M’applikajtx. 

ONOR. JASON AZZOPARDI: Il-predeċessur tiegħek min kien? 
IS-SUR TONIO MONTEBELLO: L-Inġinier Jonathan Scerri. 

ONOR. JASON AZZOPARDI: Bħala CEO? 

IS-SUR TONIO MONTEBELLO: Iva. 

ONOR. JASON AZZOPARDI: Tiftakar kienx hemm call fil-każ tiegħu? 

IS-SUR TONIO MONTEBELLO: Le, ma niftakarx. 

ONOR. JASON AZZOPARDI: Jekk ngħidlek li kien hemm call? 

IS-SUR TONIO MONTEBELLO: Ma niftakarx. 

ONOR. JASON AZZOPARDI: Jiġifieri m’intix qiegħed tmerini li kien hemm call, imma qed tgħidli li ma tiftakarx. 

IS-SUR TONIO MONTEBELLO: Ma niftakarx, ma nafx. 

ONOR. ALEX MUSCAT: Kont il-Wasteserv meta kien hemm is-Sur Scerri? 

IS-SUR TONIO MONTEBELLO: Le, dak iż-żmien kont l-ETC. 

ONOR. ALEX MUSCAT: Jiġifieri ma stajtx kont taf. 

IS-SUR TONIO MONTEBELLO: Kont nokkupa kariga ta’ head of division li hija pożizzjoni ta’ taħt CEO. 

ONOR. JASON AZZOPARDI: Saviour Abela min kien? 

IS-SUR TONIO MONTEBELLO: L-inġinier ta’ qabel l-Inġinier Jonathan Scerri. 

ONOR. JASON AZZOPARDI: U għall-Inġinier Saviour Abela taf jekk kenitx ħarġet call? 

IS-SUR TONIO MONTEBELLO: Ma niftakarx, kien wisq fil-passat biex ikolli dik l-informazzjoni. 

ONOR. JASON AZZOPARDI: Jiġifieri għadda ħafna żmien u allura ma tafx, jew ma tiftakarx. Mhijiex xi ħaġa li kont taf. 

IS-SUR TONIO MONTEBELLO: Jekk m’iniex sejjer żball, minn korrispondenza li rajt, l-inġinier ta’ qablu, jiġifieri l-Inġinier Vince Magri, kien hand picked mid-Dipartiment tax-Xogħlijiet. 

ONOR. JASON AZZOPARDI: L-Inġinier Vince Maġri going back għal-liema sena? 

IS-SUR TONIO MONTEBELLO: L-ewwel CEO. 
ONOR. JASON AZZOPARDI: Imbagħad, Saviour Abela u Jonathan Scerri kellhom sejħa pubblika. 

IS-SUR TONIO MONTEBELLO: Ma nafx. 

ONOR. JASON AZZOPARDI: Però taf li inti ma kellekx. 

IS-SUR TONIO MONTEBELLO: Le, jien ma kellix. 

ONOR. JASON AZZOPARDI: Bħala CEO you oversaw a substantial increase in employment at Wasteserv. 

IS-SUR TONIO MONTEBELLO: Hekk hu. 

ONOR. JASON AZZOPARDI: U inti komdu b’dak l-intake ta’ żieda ta’ ħaddiema bejn Diċembru 2013 u Diċembru 2017? 

IS-SUR TONIO MONTEBELLO: Iva, komdu ħafna. 

ONOR. JASON AZZOPARDI: X’tgħidli dwar ir-rata ta’ riċiklaġġ li Malta għandha EU wide f’dawn l-aħħar snin? 

IS-SUR TONIO MONTEBELLO: Preżentement 12% tal-packaging waste. 

ONOR. JASON AZZOPARDI: Meta tgħidli “preżentement” jiġifieri sal-2017? 

IS-SUR TONIO MONTEBELLO: Give or take, yes. 

ONOR. JASON AZZOPARDI: Inti ċert li rajt fil-media f’Novembru tas-sena li għaddiet artikli fi-gazzetta fosthom fil-ġurnal The Times of Malta dwar ir-rata ta’ riċiklaġġ f’pajjiżna. 

IS-SUR TONIO MONTEBELLO: Ma niftakarx meta kienu, imma niftkar li kien hemm xi artikli. 

ONOR. JASON AZZOPARDI:  L-opinjoni tiegħek dwar dawk l-artikli kienu fattwalment  korretti jew skorretti? 

IS-SUR TONIO MONTEBELLO: Naf li bħala pajjiż qegħdin lura fir-recycling targets. 

ONOR. JASON AZZOPARDI: Qegħdin lura bl-istess rata bħalma kien hemm fl-aħħar ħames snin, sitt snin, jew dik ir-rata żdiedet?  Kemm qegħdin lura? 

IS-SUR TONIO MONTEBELLO: M’iniex f’pożizzjoni li nirrispondi għax ma nafx. 

ONOR. JASON AZZOPARDI: Ma taħsibx li parti mid-doveri tiegħek bħala CEO hi li tara kif ir-rata ta’ riċiklaġġ f’pajjiżna – għandek responsabilità mhux żgħira – tkun qiegħda tiżdied jew tonqos matul is-snin? 

IS-SUR TONIO MONTEBELLO: Li nista’ ngħid huwa li r-riċiklaġġ ma jiddependix biss minn Wasteserv. Wasteserv tilqa’ l-materjal għandha; filwaqt li Wasteserv hija a key player mhijiex the only player. 

ONOR. JASON AZZOPARDI: F’dan l-artiklu li deher fil-ġurnal TheTimes of Malta tas-27 ta’ Novembru 2017 bit-titlu “Malta has poorest EU Recycling Rate”... 

ONOR. ROBERT ABELA: Jekk qed tirriferih għal dokument naħseb aħjar jingħata kopja. 

ONOR. JASON AZZOPARDI: Qed naqralu. 

ONOR. ROBERT ABELA: Jimporta jekk jingħata kopja? 

ONOR. JASON AZZOPARDI: Issa nagħtih il-mobile tiegħi għax minn fuqu qiegħed naqra! 

ONOR. ROBERT ABELA: Jimporta jekk jingħata kopja tad-dokument? 

ONOR. JASON AZZOPARDI: Le, ħu paċenzja bija, Sur President. (Interruzzjonijiet) Qatt ma mxejna hekk fi 15-il sena. 

ONOR. ROBERT ABELA: Sur President, l-ewwel nett naħseb li bħala Membru tal-Kumitat għandi dritt nintervjeni. L-Onor. Azzopardi lanqas hu Membru ta’ dan il-Kumitat. 

ONOR. JASON AZZOPARDI: Tellef il-fil tax-xhud! 

ONOR. ROBERT ABELA:  M’iniex intellef il-fil tax-xhud. 

ONOR. JASON AZZOPARDI:  Għandi kull dritt nagħmel id-domandi.

ONOR. ROBERT ABELA:  U jien għandi kull dritt aktar minnek. 

IĊ-CHAIRPERSON: Onor. Abela, x’inhu l-punt? 

ONOR. ROBERT ABELA: Li x-xhud għandu jingħata kopja tal-artiklu ħalli jkun jaf minn fejn qiegħed jikkwota. M’għandux dritt ikun jaf?  Xi ħaġa bażika din! 

IĊ-CHAIRPERSON: Inti qrajtu dan l-artiklu? 

IS-SUR TONIO MONTEBELLO: Ma niftakarx. 

IĊ-CHAIRPERSON: L-Onor. Jason Azzopardi se jagħmillek riferenza għall-artiklu li deher fil-ġurnal The Times of Malta, se jaqralek verbalment minn dan l-istess artiklu… (Interruzzjonijiet) Ħu paċenzja, Onor. Abela. 

ONOR. ROBERT ABELA: M’iniex se naqbel miegħek. Ix-xhud għandu jingħata kopja. 

IĊ-CHAIRPERSON: Ix-xhud jista’ jagħżel li ma jweġibx għax m’għandux kopja ta’ dan l-artiklu, jew jekk dak li hemm fl-artiklu huwa fattwalment mhux kontestat, allura nistgħu nimxu. Sur Montebello, jekk inti trid kopja ta’ dak l-artiklu, darb’oħra nagħtuk kopja, però nistgħu naraw x’se tkun il-mistoqsija għax jista’ jkun li m’għandekx bżonn il-kopja tal-artiklu biex twieġeb il-mistoqsija. 

Onor. Azzopardi agħmillu l-mistoqsija. 

ONOR. ROBERT ABELA: X’inhi d-diffikultà li jingħata kopja biex ikun jista’ jsegwi? 

ONOR. JASON AZZOPARDI: Issa nitlob lis-Segretarja tilħaq tfittxu u tagħmel printout tiegħu. 

ONOR. ROBERT ABELA: Mela nimxu hekk. 

ONOR. JASON AZZOPARDI: L-artiklu deher fis-27 ta’ Novembru 2017 bit-titlu “Malta has poorest EU recycling rate”. 

ONOR. ROBERT ABELA: Ħalli nġibu kopja tal-artiklu mbagħad issir il-mistoqsija. 

IĊ-CHAIRPERSON: Onor. Abela,… 

ONOR. ROBERT ABELA: Jekk se ssir riferenza għal dokument jien se ninsisti li jkollna kopja tiegħu għax jien irrid nara jekk hux qed jiċċita korrettement. Mela jien naf x’qed jagħmel!? Lanqas dritt bażiku ma fadlilna? 

IĊ-CHAIRPERSON: Drittijiet mhedda! 

ONOR. JASON AZZOPARDI: Trid il-mobile għal li jista’ jkun?! 

ONOR. ROBERT ABELA: Jekk kont se tistaqsi dwar artiklu jmissek ġibt kopja miegħek. 

ONOR. JASON AZZOPARDI: Sur Montebello, taf xi tgħid l-istatistika tal-Unjoni Ewropea dwar ir-rata ta’ riċiklaġġ. 

IS-SUR TONIO MONTEBELLO: Għandi idea. 

ONOR. JASON AZZOPARDI: U l-idea li għandek hija waħda tajba jew le? 

IS-SUR TONIO MONTEBELLO: Diġà spjegajt li fl-opinjoni tiegħi u kif qegħdin l-affarijiet, illum Malta għandha waħda mill-inqas rati ta’ riċiklaġġ fl-Ewropa. 

ONOR. JASON AZZOPARDI: Jekk tkun konfrontat bl-istatistika li mill-2012 għall-2015 ir-rata ta’ riċiklaġġ naqset bi kważi n-nofs, x’tgħidli? 

IS-SUR TONIO MONTEBELLO: Irrid nara d-data, nistudjaha u nkun nista’ nirrispondik. Ma nistax nirrispondik hekk. 
ONOR. JASON AZZOPARDI: Jiġifieri inti qed tgħidli li taf li kien hemm din l-aħbar fil-public domain is-sena li għaddiet, għax irrikonoxxejtha anke jekk ma kontx taf id-data tal-artiklu li deher fuq il-gazzetta, fuq is-suġġett li jaqa’ taħt ir-responsabilità tiegħek, u issa qed tgħidli li… 

IS-SUR TONIO MONTEBELLO: Mhux eżattament. Wasteserv hija operatur. B’kull rispett, qed tagħmel żball li qed tabbina r-recycling rate ta’ Malta mal-operat ta’ Wasteserv. Wasteserv hija operatur, bħalma huma l-operaturi privati li jikkontribwixxu għal dawk il-miri.  Wasteserv hija operatur of last resort. 

ONOR. JULIA FARRUGIA PORTELLI: Tista’ tagħtina eżempju ta’ dawn l-operaturi? Forsi hawnhekk nistgħu nifhmu, imma… 

IS-SUR TONIO MONTEBELLO: Ma naħsibx li huwa ġust li nsemmi ismijiet privati, imma hawn diversi kumpaniji privati. 

ONOR. JULIA FARRUGIA PORTELLI: Jiġifieri inti qed tgħid li Wasteserv hija waħda minn numru ta’ operaturi oħra li jiġbru r-riċiklaġġ fil-pajjiż. 

IĊ-CHAIRPERSON: Naqblu li hija l-key player fil-pjan nazzjonali tar-riċiklaġġ? 

IS-SUR TONIO MONTEBELLO: Iva, hija key player; għedt dan id-darba l-oħra. 

IĊ-CHAIRPERSON: Meta ngħidu li Wasteserv hija l-key player fil-pjan nazzjonali ta’ riċiklaġġ ta’ dan il-pajjiż, fuq kemm persentaġġ qegħdin nitkellmu? 

IS-SUR TONIO MONTEBELLO: Ma nafx nirrispondik. 

IĊ-CHAIRPERSON: Huwa 50%? 95%? 98%? 

IS-SUR TONIO MONTEBELLO: Ma nafx nirrispondik u se ngħidlek għalfejn.  Il-privat jidħol fejn jaqbillu, fis-sens li jmur jiġbor il-plastics nodfa mill-fabbriki u allura l-isforz li jrid jagħmel il-privat biex ikollu materjal tajjeb huwa ħafna inqas mill-isforz li rrid nagħmel jien. 

IĊ-CHAIRPERSON: Però din hija statisitka li għandkom bħala Wasteserv? 
IS-SUR TONIO MONTEBELLO: Le, m’għandix fuq il-privat. L-Environment and Resources Authority (ERA) ikollha. 

ONOR. JASON AZZOPARDI: Il-mistoqsija taċ-Chair hija validissima.  Wasteserv hija key player to a great amount.  Mhux hekk? 

ONOR. ROBERT ABELA: Sur President, jimporta nagħmel punt? Jien qed tinġibidli l-attenzjoni – ma nafx jekk huwiex minnu jew le għax irrid inkun onest u ngħid li l-kumment ma smajtux – li f’mument minnhom l-Onor. Azzopardi għamel riferenza li jien giddieb jew li hu mhux giddieb bħali. L-ewwel nett nixtieq li jikkonferma. 

ONOR. JASON AZZOPARDI: Nikkonferma li għedt hekk, iva. 

ONOR. ROBERT ABELA: Mela nitlob li tiġi rtirata. Imissek tistħi tagħmel kummenti bħal dawn! 

ONOR. JASON AZZOPARDI: M’iniex se nieħu lezzjonijiet mingħandek! Inti gdibt fuqi u nibqa’ ngħidha. 

ONOR. ROBERT ABELA: Nitlob li tiġi rtirata. 

ONOR. JASON AZZOPARDI: Inti gdibt fuqi. 

ONOR. ROBERT ABELA: Fejn gdibt fuqek? Jien nitlob li din l-allegazzjoni tiġi rtirata. 

ONOR. ALEX MUSCAT: Otherwise nitolbu protezzjoni tas-Sedja. 

ONOR. ROBERT ABELA: Tal-mistħija li Membru Parlamentari jindirizza lill-Kumitat b’dan il-mod. 

ONOR. JASON AZZOPARDI: Int tal-mistħija, li tigdeb fuq Deputat ieħor! 

ONOR. ROBERT ABELA: Għid fejn gdibt fuqek. Nitlob li dan il-kumment jiġi rtirat; ma tlabtx qabel għax ma smajtux. 

ONOR. JASON AZZOPARDI: Sur President, ma nsibx diffikultà li nirtirah, tibżax, imma xorta dak li għedt għedtu b’sens ta’ kuxjenza nadifa għax għedt il-verità. 

IĊ-CHAIRPERSON: Se tirtiraha? 

ONOR. JASON AZZOPARDI: Nirtiraha. Nista’ nkompli? Sur Montebello… 

ONOR. ROBERT ABELA: Il-kuxjenza tiegħek tgħidx kemm hija nadifa f’kollox! Imbagħad jiġġudikak ħaddieħor. 

ONOR. JASON AZZOPARDI: Inti trid tgħaddi ġudizzju! 

ONOR. ROBERT ABELA: Ibqa’ ċert u żgur li n-nies jiġġudikaw lil kulħadd. 

IĊ-CHAIRPERSON: Hekk hu, Onor. Abela, però ma tistax tagħmel kampanja elettorali minn hawnhekk. 

ONOR. ROBERT ABELA: U lanqas għandi l-intenzjoni li nagħmilha u lanqas għandi l-intenzjoni li ngħajjar lil xi ħadd giddieb. 

IĊ-CHAIRPERSON: Onor. Azzopardi, tista’ tkompli bil-mistoqsijiet. 

ONOR. JULIA FARRUGIA PORTELLI: Sur President, jien m’iniex komda li nservi miegħek f’din il-Kamra fejn għadek kemm attakkajt kollega u qed tinsinwa li għax… Inti hawnhekk suppost tagħti l-protezzjoni u tmexxi bil-galbu u mingħajr… (Interruzzjonijiet)

IĊ-CHAIRPERSON: Jien ma jien qed ninsinwa xejn. Onor. Farrugia Portelli, jien… (Interruzzjonijiet)

ONOR. JULIA FARRUGIA PORTELLI: Lanqas rispett m’għandek għax lanqas ħallejtni nagħmel il-mistoqsija. 

IĊ-CHAIRPERSON: Jien tlabt lill-Onor. Azzopardi… 

ONOR. JULIA FARRUGIA PORTLELI: Lanqas rispett m’għandek, lanqas ħallejtni nagħmilha l-mistoqsija. Kompli.  Tista’ tagħmel siegħa titkellem. 

IĊ-CHAIRPERSON: Jien qed ngħidlek li l-Onor. Abela qal li xi ħadd qallu li l-Onor. Azzopardi rrifera għalih bħala giddieb... 

ONOR. JULIA FARRUGIA PORTELLI: X’mistħija!  Suppost Chairman int u tara li l-affarijiet jimxu sew! Imissek tistħi! 

IĊ-CHAIRPERSON: ...jien dort fuq l-Onor. Azzopardi u l-Onor. Azzopardi rtiraha.  Jien m’iniex se nippermetti li jkolli interruzzjonijiet kontinwament sal-punt li… 

ONOR. JULIA FARRUGIA PORTELLI: Kontinwament?!  Xi ħadd għajjar lil xi ħadd giddieb u inti qed tgħidlu li qed jagħmel kampanja elettorali! Imissek tistħi! Suppost inti Chairman hawnhekk. 

IĊ-CHAIRPERSON: Onor. Farrugia Portelli, issa tibdiex tikkampanja inti wkoll! 

ONOR. ROBERT ABELA: Għandha raġun tagħmillek dan il-kumment. Chairman ta’ Kumitat jitkellem dwar kampanji elettorali! 

ONOR. JULIA FARRUGIA PORTLELI: Imissek tistħi! 

IĊ-CHAIRPERSON: M’iniex se nippermetti li intom tinterrompu kontinwament ix-xhieda… (Interruzzjonijiet) 

ONOR. ROBERT ABELA: Bil-kummenti tiegħek ma tħallilniex alternattiva ħlief li ninterrompu. 

ONOR. JULIA FARRUGIA PORTELLI: You are not fit to chair this Committee, u nerġa’ ngħidhielek. 

IĊ-CHAIRPERSON: Ma ġara xejn. 

ONOR. JULIA FARRUIGA PORTELLI: Tinterrompi lili, tattakka lill-kollega u tgħidli li għandi xi kampanja elettorali. 

IĊ-CHAIRPERSON: Onor. Farrugia Portelli, iċ-Chairman ta’ dan il-Kumitat ma taħtrux int jew il-Gvern. 

ONOR. JULIA FARRUGIA PORTELLI: You’re not fit for purpose għax int suppost qiegħed hanwhekk tmexxi b’fairness.  Imissek tistħi! 

IĊ-CHAIRPERSON: Iċ-Chairperson ta’ dan il-Kumitat taħtru l-Oppożizzjoni u l-Oppożizzjoni ħatret lili, u jien se nibqa’ Chairperson ta’ dan il-Kumitat. 

ONOR. JULIA FARRUGIA PORTELLI: Tajjeb.  Ibqa’ sejjer b’dak l-istil u nibqgħu nwaqqfuk sakemm tirrealizza li qed tagħmel ħażin li ma timxix b’fairness. Imissek tistħi! 

IĊ-CHAIRPERSON: Drajtkom.  Ilkom tippruvaw twaqqfuni għal ħafna snin, imma ma waqqaftuni qatt. 

ONOR. JULIA FARRUGIA PORTELLI: Jien ma waqqaftek qatt.  Nitolbok tirtiraha. Irtiraha! Fejn waqqaftek? Kemm-il darba waqqaftek? 

IĊ-CHAIRPERSON: Uh, kemm-il darba ppruvajtu twaqqfuni! Pereżempju, issa. 

ONOR. JULIA FARRUGIA PORTELLI: Le, skużani, bid-dritt ngħidlek biex ma ddeffisnix f’xi ħaġa li m’iniex qiegħda nagħmel. Qed tgħidli li jien qed immexxi xi kampanja elettorali. X’kampanja elettorali hi? Qisek taf ħafna affarijiet aktar milli nafu aħna. Bravu int! 

IĊ-CHAIRPERSON: Ħafna. L-Onor. Azzopardi. 

ONOR. ROBERT ABELA: Jien nieħu pjaċir li tibqa’ tippressjedi dan il-Kumitat għal ħafna snin oħra għax dan il-Kumitat huwa mmexxi minn Membru tal-Oppożizzjoni! (Interruzzjonijiet) 

IĊ-CHAIRPERSON: Tajjeb, mela kulħadd kuntent bija! 

ONOR. JASON AZZOPARDI: Sur Montebello, il-mistoqsija li għamlitlek is-Segretarju Parlamentari hija waħda valida. Kemm huwa possibbli li sas-seduta li jmiss tagħtina l-istatistika dwar to what extent is Wasteserv considered to be a key player u allura tgħidilna li Wasteserv hija responsabbli għal ċertu ammont, u ovvjament b’hekk inkunu nafu għal kemm huma responsabbli l-kumplament, huma min huma? 

IS-SUR TONIO MONTEBELLO: Nara jekk hemmx data u nagħmilha. 

ONOR. JASON AZZOPARDI: Grazzi. L-artiklu li kont qiegħed nirriferi għalih ma kienx artiklu li xi ħadd ivvintah minn żniedu imma kienu qegħdin jikkwotaw statisitka tal-Unjoni Ewropea –   għalkemm inti għandek kull dritt tgħidli li kkwotaw ħażin – jgħid hekk: 

“Malta recycled the smallest quantity of municipal waste according to a study issued recently outlining the progress amongst EU member states on sustainable development goals.”. 

Dawn iċ-ċifri ħarġu mill-European Union Statistics Office (Eurostat) għall-2015, li hija the latest available data. L-artiklu jkompli jgħid:

“The volume of Malta’s recycled waste kept dropping for three years running with the figure reaching almost 10% in 2012, only to go down to under 7%, 6.7%, in the year under review”. 

Qabel xejn, dawn inti qrajthom?  Ma nistax nemmen li CEO bħalek… 

IS-SUR TONIO MONTEBELLO:  Mhux hekk!

ONOR. JASON AZZOPARDI:  U wara li qrajthom was it business as usual? 

ONOR. ROBERT ABELA: Sur President, ippermettili ftit qabel ma jikkummenta għax hawnhekk mhux qed jirriferi għall-artiklu imma għal statistika tal-Eurostat. Jimporta jkollna din l-istatistika available qabel jikkummenta? L-artiklu qed jiċċita statistika. 

IĊ-CHAIRPERSON:  Ħalli nibdew pass pass.  Sur Montebello, inti qiegħed tikkontesta l-konenut tal-artiklu?  

IS-SUR TONIO MONTEBELLO: Onorevoli, kull darba li jkun hemm dan ir-rapportaġġ fuq il-gazzetti, anke meta l-NSO tagħmel ir-rapport tagħha, li nagħmel jien huwa li naqbad dan ir-rapport u nistudjah. Pereżempju, l-aħħar rappport tal-NSO qal li r-recycling naqas għax ħadu in konsiderazzjoni l-inert material, il-ġebel. Jekk tneħħi l-ġebel li kien qed jintrema fil-barrieri u taqbad ir-recycling biss – qed nitkellem fuq l-aħħar press release maħruġa mill-NSO – allura tinduna li r-recyclables żdiedu. Però inħoss li jkun qed nonqos jekk nipprova nirrispondi lill-Onor. Jason Azzopardi meta dan l-artiklu ma kontx ippreparat għalih u ma studjajtux.  Żgur li wieħed irid jara l-interpretazzjoni.

IĊ-CHAIRPERSON: Però l-istatistika tal-Eurostat tkun studjajtha?

IS-SUR TONIO MONTEBELLO: Imma rrid nara l-interpretazzjoni jekk hux... 

ONOR. ROBERT ABELA: Tinġab l-istatistika u jwieġeb għaliha. 

IĊ-CHAIRPERSON: Jiġifieri kieku ma staqsiekx l-Onor. Azzopardi, l-istatistika tal-Eurostat ma tkunx eżaminajtha? 

IS-SUR TONIO MONTEBELLO: Dażgur li le. Jien ikolli affarijiet oħra x’nagħmel. Jien illum ippreparajt ruħi fuq id-dokumenti li ppreżentajt id-darba l-oħra.

IĊ-CHAIRPERSON: L-istatistika tal-Eurostat mhijiex għall-finijiet ta’...

ONOR. ROBERT ABELA: Sur President, inti li qed tippresjedi l-Kumitat dwar dan is-suġġett, tafha l-istatistika tal-Eurostat? Għax jien ma nafhiex. 

IĊ-CHAIRPERSON: Għalhekk ġibna lis-CEO biex jgħidilna l-informazzjoni li qegħdin nitolbu.

ONOR. ROBERT ABELA: Għedtulu biex jiġi fuq suġġett u tfajtuh fid-direzzjoni l-oħra. Kulma qed ngħid jien hu li naħseb il-bonsens u l-loġika jgħidulna li l-ewwel għandha tinġab l-istatistika, imbagħad iwieġeb kemm hemm bżonn domandi dwarha, imma għandna nagħtuh l-istatistika u l-opportunità... 

IĊ-CHAIRPERSON: Dan kollu huwa rrilevanti għax jekk...

ONOR. ROBERT ABELA: Jien naqbel miegħek li hu rrilevanti, imma intom qegħdin tagħmlu dawn id-domandi!

IĊ-CHAIRPERSON: Dan huwa kollu rrilevanti għax jekk f’nifs wieħed qegħdin ngħidu kemm żdied ir-riċiklaġġ u allura kemm kellna bżonn nirduppjaw il-ħaddiema...

ONOR. ROBERT ABELA: Aħna għedna li l-impjanti żdiedu. Don’t misquote.

IĊ-CHAIRPERSON: L-impjanti żdiedu, il-ħaddiema rduppjaw, però r-riċiklaġġ naqas u allura in vista ta’ dan.... (Interruzzjonijiet)
ONOR. CLAYTON BARTOLO: Però, Sur President, qbilna wkoll... Ix-xhud diġà spjega...

IĊ-CHAIRPERSON: Iva jispjega, no problem.

ONOR. CLAYTON BARTOLO: ...li Wasteserv mhijiex involuta biss fir-riċiklaġġ, imma  hija key player fis-settur tal-iskart kollu f’Malta. Hawnhekk qbadna ma’ parti mis-settur.

IĊ-CHAIRPERSON: Imma naqblu li hija pertinenti għas-suġġett?

ONOR. CLAYTON BARTOLO: Le ma naħsibx.

IĊ-CHAIRPERSON: Dażgur, mhux hekk! Imbagħad jispjega, no problem. Mhijiex mistoqsija pertinenti li tgħid li rduppjaw il-ħaddiema, irduppjaw l-impjanti, u l-output naqas? Mela x’inhu pertinenti?! (Interruzzjonijiet)

ONOR. CLAYTON BARTOLO: Le għax il-mistoqsija kellha tkun.... (Interruzzjonijiet)

IĊ-CHAIRPERSON: Onorevoli, jista’ jagħtina spjegazzjoni kemm irid, però mingħajr dubju, il-mistoqsija hija pertinenti. 

ONOR. ROBERT ABELA: Jien qed nifhem li l-Oppożizzjoni llum ġiet ippreparata biex tistaqsi ħafna domandi dwar statistika u dokumenti li ma ġabet xejn minnhom magħha u ma ġietx ippreparata bid-dokumentazzjoni. Allura jien kull ma qed nitlob hu li jkun hawn id-dokumentazzjoni, ikollna l-opportunità li neżaminawha u jiġu mistoqsija kemm hemm bżonn domandi.

ONOR. JASON AZZOPARDI: Sur Montebello, il-maġġoranza tal-ħaddiema li ġew engaged bejn l-2014 u l-2017, qed nitkellmu viċin it-360, huma sorters? 

IS-SUR TONIO MONTEBELLO: Le, hemm taħlita, imma wieħed mill-akbar numru huma sorters. 

ONOR. JASON AZZOPARDI: Għandek, jekk jogħġbok, il-breakdown tagħhom? 

IS-SUR TONIO MONTEBELLO: Ippreżentajtha fir-risposta għad-domanda numru 17, fejn hemm l-istaff complement as at 20th February, 2018.  Jien tajt il-figuri tal-ħaddiema kollha, inkluż dawk li hemm fil-family park eċċ., u anke kemm hemm vacancies.

ONOR. JASON AZZOPARDI: Sur Montebello, it-tabella li qed  tirriferi għaliha sibtha.  Can you walk me through it please? 

IS-SUR TONIO MONTEBELLO: Fl-ewwel kolonna għandek diversi units, CEOs office, Magħtab, Gozo CA sites, eċċ. Fit-tieni kolonna għandek kemm ikollna bżonn nies, fejn huwa stmat li b’kollox għandna bżonn 878 ħaddiem biex naħdmu. Il-kolonna li jmiss tindika kemm hemm nies: full time hemm 672,  part-time hemm tlieta, casual hemm 30, reduced hemm erba’, u other hemm disa’.  Imbagħad hemm in-numru ta’ vacancies li jammontaw għal 160 skont din it-tip ta’ capacity building. Imbagħad hemm 47 li qegħdin placed mal-Parks, Afforestation and Countryside Restoration (PARKS) Directorate, mal-Malta Tourism Authority (MTA), mal-Valley Management Unit, eċċ.

ONOR. JASON AZZOPARDI: Sur Montebello, minn dawn kemm hemm sorters?

IS-SUR TONIO MONTEBELLO: Is-sorters issibhom f’diversi postijiet, fosthom fil-Magħtab, fis-CA sites, fl-autoclave u fl-MRF;  is-sorters ikunu f’diversi postijiet.

ONOR. JASON AZZOPARDI: Is-sorters  ikunu  mifruxin.

IS-SUR TONIO MONTEBELLO: Hekk hu.

ONOR. JASON AZZOPARDI: Peress li minn din l-istatistika ma joħroġx kemm mill-intake li kien hemm, li jammonta għal kważi 400, bejn l-2014 u l-2017 kienu sorters, ġentilment nistaqsik biex għas-seduta li jmiss – anke permezz ta’ email jekk hu tajjeb għalik – tagħtina din l-informazzjoni. U la qegħdin insemmu s-sorters, il-kwalifiċi  biex  persuna jidħol bħala sorter baqgħu l-istess?

IS-SUR TONIO MONTEBELLO: M’hemmx kwalifiċi għal sorters.

ONOR. JASON AZZOPARDI: In kwantu ta’ kondotta, fedina penali, baqgħet l-istess?

IS-SUR TONIO MONTEBELLO: Ma nafx kif kienet qabel. Aħna llum nitolbu lill-kuntrattur u jagħtina persuni ta’ dak il-livell.

ONOR. JASON AZZOPARDI: Taf jekk kienx hemm xi istanzi fejn lill-kuntrattur wasallu l-messaġġ biex ma jkunx hemm verifika tal-fedina penali tal-ingaġġ tas-sena li għaddiet?

ONOR. ROBERT ABELA: Jiġifieri qed ngħidu li xi ħadd li għandu antiċedent penali ma jistax jaħdem? Dak li qegħdin ngħidu? Li xi ħadd li għamel żball darba f’ħajtu għandu jiġi ppenalizzat it-tieni darba billi ma jaħdimx?! Ma nafx x’linja ta’ domandi hi din.

ONOR. JASON AZZOPARDI: Għamel domandi meta jkun it-turn tiegħek.

IĊ-CHAIRPERSON: Sur Montebello, l-Onor. Azzopardi għamillek mistoqsija.

ONOR. ROBERT ABELA: Għax dik hi l-mentalità. Ara kemm-il darba għamiltuh dan l-attakk fuq kull settur ta’ ħaddiema! Għax xi ħadd għamel żball f’ħajtu ma jaħdimx!

IĊ-CHAIRPERSON: Sur Montebello, bħal f’ħafna postijiet tax-xogħol, jista’ ikun li intom titolbu l-fedina penali. Tintalab fil-fatt il-fedina penali?

IS-SUR TONIO MONTEBELLO:  Lill-kuntrattur qatt ma kellimtu minn dan l-aspett, qatt ma tlabtu.

IĊ-CHAIRPERSON: Mela m’hemmx rekwiżit. Aħna qegħdin nistaqsu għax hemm ħafna postijiet tax-xogħol li meta tapplika jitolbuk il-fedina penali. 

IS-SUR TONIO MONTEBELLO: Tintalab minn ċertu livell ‘il fuq.

IĊ-CHAIRPERSON: Taf tgħidilna mil-liema livell?

ONOR. ROBERT ABELA: Dawn sorters, jiġifieri fl-inqas livelli ta’ impjieg. Ma jistax jaħdem lanqas?

IĊ-CHAIRPERSON: Dażgur li għandu dritt jaħdem!

ONOR. ROBERT ABELA: Għax id-domanda qiegħda ssir b’ċertu ton u b’ċertu skop.
IĊ-CHAIRPERSON: Onor. Abela qed tagħmel hekk biex mingħalik tiskorja l-goals. Aħna qed nistaqsu jekk hemmx rekwiżit, għax jekk hemm, japplika għal kulħadd, u jekk m’hemmx ma japplika għal ħadd. Dik hi l-mistoqsija pertinenti. Jiġifieri jekk mhemmx bżonn li jkollok fedina penali netta, dik suppost tapplika għal kulħadd across the board,  però jekk hemm bżonn, allura suppost tapplika għal kulħadd għax jista’ ikun hemm xi ħadd li applika u ma ġiex aċċettat għax għandu l-fedina penali mhix netta u jista’ ikun hemm xi ħadd li applika u ma kellux il-fedina penali netta u xorta daħal. 

ONOR. ROBERT ABELA: Dik kif qed iddawwarha inti, Sur President. Id-domanda mhux f’dak is-sens saret.

IĊ-CHAIRPERSON: Qed nagħtik eżempju ta’ x’jista’ jiġri, Onor. Abela.

ONOR. JULIA FARRUGIA PORTELLI: Jekk niftakar sew, mill-emails li ġew żvelati mill-ġurnal Malta Today, fi żmienkom kien hemm min seraq minn hemmhekk stess u  intom tlabtu biex terġgħu ddaħħluh. Jiġifieri jekk caso mai huwa hekk ...

IĊ-CHAIRPERSON: Mhux caso mai. Hawnhekk hawn is-CEO li nimmaġina jaf, u jekk ma jafx jista’ jiċċekkja,...

ONOR. ALEX MUSCAT: Mr Chairman, biex niċċarawha. L-Oppożizzjoni għandha problema jekk ma tintalabx il-kondotta?

ONOR. JASON AZZOPARDI: Nistgħu nkomplu nagħmlu l-fil tad-domandi kif dejjem għamilna?

IĊ-CHAIRPERSON: Jien qed nistaqsi lis-CEO informazzjoni sempliċi ħafna. Jekk il-policy hi li jkun hemm talba għall-fedina penali – u nistgħu nagħmlu mitt argument jekk il-policy hijiex tajba jew ħażina – din suppost li tkun tapplika għal kulħadd, u jekk m’hemmx policy suppost li ma tapplika għal ħadd.

IS-SUR TONIO MONTEBELLO: Fil-każ tas-sorters ma tintalabx il-kondotta, u minn sorters ’il fuq tintalab il-kondotta.

ONOR. JASON AZZOPARDI: U ma tintalabx il-kondotta – u naqbel li għandha tkun across the board – fuq livell ta’ sorter mhux għax tkun ġejja elezzjoni ġenerali, imma għax hekk hija l-policy. Qed ngħid sew?

IS-SUR TONIO MONTEBELLO: Korrett.

ONOR. JASON AZZOPARDI: X’inhi l-kariga ta’ Tonio Montesin? 

IS-SUR TONIO MONTEBELLO: Huwa Chief Liaison Officer (CLO).

ONOR. JASON AZZOPARDI:  Liaisoning bejn min?

IS-SUR TONIO MONTEBELLO: Bejni u ċ-chiefs l-oħrajn tiegħi.

ONOR. JASON AZZOPARDI: Huwa liaison ukoll mal-ministeru konċernat? 

IS-SUR TONIO MONTEBELLO: Nimmaġina li jkollu meetings mal-ministeru.

ONOR. JASON AZZOPARDI: U inti taf li jirċievi messaġġi mill-ministeru fuq ingaġġ ta’ impjiegi.

IS-SUR TONIO MONTEBELLO: Le, ma nafx.

ONOR. JASON AZZOPARDI: Qatt ma kellmek dwar dan, Tonio Montesin?

IS-SUR TONIO MONTEBELLO: Ma nidħolx f’dawn id-dettalji. Kif qal tajjeb il-Ministru fl-aħħar artiklu li ppubblika, hu ma jidħolx miegħi f’dawn id-diskussjonijiet. Issa jekk il-customer care tal-ministeru daħlu f’dawn id-diskussjonijiet, staqsi lilhom mhux lili għax jien  ma nistax nirrispondi għalihom. 

IĊ-CHAIRPERSON: Is-Sur Montesin min hu? Erġa’ għedilna x’jagħmel eżattament.

IS-SUR TONIO MONTEBELLO: Huwa CLO, jiġifieri qisu ċ-chief of staff tiegħi. 

IĊ-CHAIRPERSON: Li jagħmel liaison ma’ min?

IS-SUR TONIO MONTEBELLO: Bejni u bejn iċ-chiefs l-oħrajn tiegħi f’meetings, projects, operations, finanzi, strategy implementation  u organisation development.

IĊ-CHAIRPERSON: U jagħmel liaison magħhom in terms of recruitment or...

IS-SUR TONIO MONTEBELLO: Jattendi procurement committee meetings, ilesti l-Minuti, jiġri warajhom għall-feedback, dak it-tip ta’ xogħol. M’għandix dubju li jkollu anke liaison mal-ministeru. 

IĊ-CHAIRPERSON: Allura għandu liaison downwards u liaison upwards għal min hu ogħla minnek, ċioè l-Ministru?

IS-SUR TONIO MONTEBELLO: Le, jien semmejt il-customer care. 

IĊ-CHAIRPERSON: Naqblu li l-Ministru huwa ogħla minnek f’din l-istruttura kollha, mhux hekk? Jekk huwa liaison officer tiegħek maċ-chiefs ta’ taħtek, allura hemmhekk il-piramida tibda nieżla ’l isfel, però mbagħad huwa liaison officer mal-customer care tal-ministeru. Kif taħdem din l-istruttura? Ma’ ministeru wieħed, jew mal-ministeri kollha u ma’ Kastilja?

IS-SUR TONIO MONTEBELLO: Kif spjegajt id-darba l-oħra, il-Gvern għamel customer care f’kull dipartiment biex ikun viċin il-poplu. Kif anke spjegajt id-darba l-oħra, jien għandi sitwazzjoni fejn in-nies tiegħi, hemm minnhom li huma komdi li meta jkollhom issue jmorru għand il-management, hemm minnhom imorru għand il-union imbagħad tkellimni l-union, u hemm minnhom li jmorru l-ministeru. Jekk ikun hemm individwu, li pereżempju, inqabeż fl-overtime u allura jħossu nġurjat u mar għamel claim għand il-customer care tal-ministeru, dawn jikkuntattjaw lil Tonio Montesin u jgħidulu li t-“tali” persuna qed jgħid li nqabeż fl-overtime jew li ħaqqu promotion u ma ħadhiex, jew li ppreferew lil xi ħadd minn ħaddieħor. Xogħol Tonio Montesin huwa li jagħmel liaison magħhom biex jara li jekk dik il-persuna m’għandhiex raġun jgħidilha li m’għandhiex raġun u jikkuntattjaha internament, u jekk għandha raġun nirrimedjaw.

IĊ-CHAIRPERSON: Dan isir b’mod strutturat? Kif issir il-komunikazzjoni? Għandhom guidelines?

IS-SUR TONIO MONTEBELLO: Permezz ta’ emails, telefonati...

IĊ-CHAIRPERSON: Nimmaġina li jeżistu dawn l-emails ta’ komunikazzjoni. 

IS-SUR TONIO MONTEBELLO:  Nimmaġina.

IĊ-CHAIRPERSON:  Dawn l-emails ikunu copied lilek? 

IS-SUR TONIO MONTEBELLO: Jiena kont ħriġt direttiva lill-kumpanija li fejn inkun ikkupjat, l-emails ma naqrahomx. Fil-bidu, meta dħalt, kont f’sitwazzjoni fejn  kulħadd jikkupjani biex jgħabbuni bir-responsabilità, imma jien ma nistax naqra 300 email kuljum u għamiltha ċara li emails ikkupjati lili jikkunsidrawhom mhux moqrijin; jekk ikunu jridu xi ħaġa mingħandi jiktbuli direttament u jgħiduli ċar u tond xi jridu mingħandi mhux jikkupjawni.

IĊ-CHAIRPERSON: Meta tgħid “għamiltha ċara”, jiġifieri tajt direttiva bil-miktub?

IS-SUR TONIO MONTEBELLO: Iva, dażgur. 

IĊ-CHAIRPERSON: Lil min tajtha? Tkun tista’ tagħtina kopja ta’ din id-direttiva li tajt, jekk jogħġbok?

IS-SUR TONIO MONTEBELLO: Ma niftakarx lil min tajtha, imma liċ-chiefs tiegħi żgur ktibtilhom hekk at one point in time u ktibtha xi darba, darbtejn oħra.  Niċċekkja fejn ktibtha, però għamiltha ċara anke b’mod verbali.

IĊ-CHAIRPERSON: U allura wara li tajt din id-direttiva biex ma tiġix ikkupjat iktar fuq l-email, xorta bqajt tiġi kkupjat?

IS-SUR TONIO MONTEBELLO: Iva, imma ninjorahom. 

IĊ-CHAIRPERSON: Jiġifieri inti tirċievi emails ikkupjati lilek u tinjorahom?

IS-SUR TONIO MONTEBELLO: Iva.

IĊ-CHAIRPERSON: Kollha tinjorahom jew uħud minnhom?

IS-SUR TONIO MONTEBELLO: Jiddependi, skont il-ħin li jkolli, però nemmen li waħda mill-problemi li għandha s-soċjetà tal-lum hija li l-emails ħadulna ħajjitna, u jien nipprova niddetta jien x’nagħmel xogħol u mhux l-emails.

IĊ-CHAIRPERSON: Imma mhux kwestjoni ta’ ħin biss, hija kwestjoni ta’ min jibgħatlek l-email ukoll.  Mhux hekk?

IS-SUR TONIO MONTEBELLO: Jien irrid niddeċiedi x’inhuma l-prijoritajiet.

IĊ-CHAIRPERSON: Mhux kwestjoni ta’ għax għandi l-ħin, imma għax skont min bagħatli. Mhux hekk?

IS-SUR TONIO MONTEBELLO: Le, mhux il-każ. 

IĊ-CHAIRPERSON: Jiġifieri tarahom skont jekk għandekx ħin jew le mhux skont min  bagħatlek l-email?

IS-SUR TONIO MONTEBELLO: Sur President, qed nispjega li meta nkun ikkupjat fuq email, l-email ma nagħtihiex l-importanza mistħoqqha, però jekk ikolli l-ħin indurhom u nara email li naħseb li hija importanti, naqraha. 

ONOR. JASON AZZOPARDI: Kemm ilek CEO kien hemm ħaddiema li l-impjieg tagħhom ġie tterminat minħabba passi dixxiplinarji?

IS-SUR TONIO MONTEBELLO: Iva kien hemm.

ONOR. JASON AZZOPARDI: U wara li kienu ġew dismissed minħabba passi dixxiplinarji, reġgħu ġew impjegati?

IS-SUR TONIO MONTEBELLO: Iva, kien  hemm min reġa’ ġie mpjegat.

ONOR. JASON AZZOPARDI: Hemm xi raġuni partikolari?

IS-SUR TONIO MONTEBELLO: Ma niftakarx bl-amment.

ONOR. JASON AZZOPARDI: Kemm kien hemm minn dawn? Ma nimmaġinax li kien hemm mijiet.

IS-SUR TONIO MONTEBELLO: Onestament ma niftakarx bl-amment għax ma ġejtx ippreparat b’dik l-informazzjoni, però nista’ niċċekkja għal darb’oħra.

ONOR. JASON AZZOPARDI: Mela, jekk jogħġbok, ara ftit ħalli tkun tista’ tivverifika r-records tiegħek. Jiġifieri inti, bħala CEO ta’ din l-entità li mhijiex xi entità tal-eluf imma hija entità ta’ ftit aktar minn 700 impjegat, ma tafx jekk kienx hemm sitta, għaxra, 12, tlieta...

IS-SUR TONIO MONTEBELLO: Skużani, niftakar li kien hemm, però ma niftakarx kemm kien hemm. 

ONOR. JASON AZZOPARDI: Ara jekk iniex qed nifhem sew, qed tiftakar li kien hemm każijiet ta’ impjegati li l-impjieg tagħhom kien terminat fuq passi dixxiplinarji.

IS-SUR TONIO MONTEBELLO: Korrett.

ONOR. JASON AZZOPARDI: Ma tiftakarx in-numru kemm kien.

IS-SUR TONIO MONTEBELLO: Korrett.

ONOR. JASON AZZOPARDI: Taf ukoll li wħud minnhom reġgħu ġew impjegati.

IS-SUR TONIO MONTEBELLO:  Korrett.

ONOR. JASON AZZOPARDI:  Imma kemm kien hemm minn dawn ma tiftakarx.

IS-SUR TONIO MONTEBELLO: Le, ma niftakarx in-numru.

ONOR. JASON AZZOPARDI: U f’kull każ li dawn ġew re-employed kien hemm xi forma ta’ kuntatt min-naħa tal-customer care tal-ministeru?

IS-SUR TONIO MONTEBELLO: Ma neskludihiex.

ONOR. JASON AZZOPARDI: Jekk ngħidlek li dawk li ġew re-employed ħafna minnhom, jekk mhux kollha, huma mill-ewwel distrett elettorali, inkun qed ngħid ħażin? 

IS-SUR TONIO MONTEBELLO: M’għandix dik l-informazzjoni, imma ma neskludihiex lanqas.

ONOR. JASON AZZOPARDI: Jekk forsi ngħidlek b’każ ta’ persuna – għandi l-isem u l-kunjom però m’iniex se nsemmih għax ma naħsibx li jikkonċerna dan il-Kumitat  –  li kienet taħdem bħala heavy plant driver f’Malta North, ġie tterminat l-impjieg tagħha fuq passi dixxiplinarji u ftit qabel l-elezzjoni ġenerali ġiet impjegata fl-impjant ta’ Sant’Antnin, idoqqlok?

IS-SUR TONIO MONTEBELLO: Bl-amment, le. 

ONOR. JASON AZZOPARDI: Din il-persuna mill-Ħamrun. 

IS-SUR TONIO MONTEBELLO: M’għandix idea. Żgur li m’iniex se nara minn fejn huma 800 ruħ!

ONOR. JASON AZZOPARDI: Nikkoreġi ruħi, din il-persuna hija minn Santa Venera. Ma jdoqqlokx?

IS-SUR TONIO MONTEBELLO: Le, ma jdoqqlix. 

ONOR. JASON AZZOPARDI: Però ma teskludix li r-ri-impjieg ta’ xi ħadd li ġie tterminat l-impjieg tiegħu minħabba passi dixxiplinarji seħħ wara intervent mill-customer care tal-ministeru.

IS-SUR TONIO MONTEBELLO: Le, ma neskludix.

ONOR. ROBERT ABELA: Issa qed iżżid biċċa biċċa. Onor. Azzopardi, semmi l-każ mill-ewwel jekk għandek id-dettalji. 

ONOR. JASON AZZOPARDI: Onor. Abela, tkunx l-avukat ta’ persuna li qiegħed jixhed. Sur Montebello, l-isem ta’ Connie mill-ministeru jdoqqlok?

IS-SUR TONIO MONTEBELLO: Iva, hija l-head tal-customer care.

ONOR. JASON AZZOPARDI: U ġieli kkuntattjatek.

IS-SUR TONIO MONTEBELLO: Imma mhux fuq in-nies. Fuq in-nies titkellem ma’ Tonio Montesin. 

ONOR. JASON AZZOPARDI: Fuqiex tkellmek mela jekk mhux fuq in-nies, jekk hija l-head tal-customer care?

IS-SUR TONIO MONTEBELLO: Fuq l-issues li semmejtlek, bħal issues ta’...

ONOR. JASON AZZOPARDI: Tkellmek fuq ir-riċiklaġġ probabbilment! 

IS-SUR TONIO MONTEBELLO:  ...bniedem li jkun inqabeż fl-overtime, imbagħad jien ngħidilha biex titkellem ma’ Tonio Montesin.  Kellmitni xi darbtejn u daqshekk.

IĊ-CHAIRPERSON: X’ridt tfisser biha li ma tkellmekx fuq in-nies?

IS-SUR TONIO MONTEBELLO: Jiġifieri mhux tgħidli biex indaħħal lil “dan” u lill-“ieħor”. M’iniex se naċċetta dak it-tip ta’ diskors. Ġieli ċemplitli biex tgħidli li hemm issue b’”din” il-persuna għax inqabżet mill-overtime u jien ngħidilha biex tkellem lill-liaison tiegħi. That’s all. 

ONOR. JASON AZZOPARDI: Ħalli nieqaf hawnhekk għalissa.

IĊ-CHAIRPERSON:  L-Onor. Debono.

ONOR. KRISTY DEBONO: Ħalli nkompli ftit ma’ dak li kien qed jgħid l-Onor. Azzopardi. Hemm xi policy biex min jittieħdu passi dixxiplinarji kontrih u jitkeċċa, imbagħad ma jiddaħħalx, jew inkella hija open?

IS-SUR TONIO MONTEBELLO: M’hemmx policies, la biex jiddaħħal u lanqas biex ma jiddaħħalx. 

ONOR. KRISTY DEBONO: Qed tingħatalna informazzjoni li f’dawn l-aħħar xhur kien hemm spike fuq iċ-charges ta’ serq, ġlied u anke mpjegati li jmorru xurbana fuq ix-xogħol.  Huwa minnu dan jew le?

IS-SUR TONIO MONTEBELLO: Meta kien hemm dan it-tip ta’ każijiet ħadna passi dixxiplinarji u ħarġu ċ-charges. 

ONOR. KRISTY DEBONO: Imma kien hemm żieda fiċ-charges  u fil-misconduct? 

IS-SUR TONIO MONTEBELLO: M’għandix l-istatistika f’idejja.

ONOR. KRISTY DEBONO: Tista’ tgħaddilna l-informazzjoni ta’ dawn l-aħħar tliet snin?

IS-SUR TONIO MONTEBELLO: Issa niċċekkja u ngħidilkom. 

ONOR. JULIA FARRUGIA PORTELLI: Jekk ma jimpurtax, nitolbok tmur aktar qabel ħalli nkunu nafu minn meta beda l-ispike. 

IS-SUR TONIO MONTEBELLO: Ma naħsibx li għandi dik l-informazzjoni.

ONOR. JULIA FARRUGIA PORTELLI: Ma teżistix? Ma kenitx tinżamm? 

IS-SUR TONIO MONTEBELLO: Le, ma kenitx tinżamm.

ONOR. CLAYTON BARTOLO: Anke hemmhekk hemm nuqqas ta’ informazzjoni!? Għax f’każ ieħor li kellna quddiem dan il-Kumitat kellna ħafna nuqqas ta’ informazzjoni.

ONOR. KRISTY DEBONO: Sur Montebello, meta tajt ix-xhieda tiegħek fil-laqgħa tat-30 ta’ Jannar kont għedt li n-night shift ta’ Malta North kien beda fl-2016. Għaddietli informazzjoni li dan beda f’dawn l-aħħar xhur, f’din il-leġiżlatura. Tista’, jekk jogħġbok, tiċċaraha?

IS-SUR TONIO MONTEBELLO: Le, mhux in-night shift kien beda fl-2016 imma t-tieni shift.  In-night shift beda riċentement. 

ONOR. KRISTY DEBONO:  Grazzi.

IĊ-CHAIRPERSON:  L-Onor. Grech.

ONOR. CLAUDIO GRECH: Rigward il-mistoqsija dwar l-output, jiena ppruvajt nara ftit mid-dokumentazzjoni li inti bgħattilna. Fil-fatt, waħda mill-mistoqsijiet kienet fuq l-istrategic plan ta’ Wasteserv, però kif irriferejt tajjeb inti, l-unika statistika li tinstab hija dik li toħroġ l-NSO. Xtaqtek tispjegalna ftit in terms of output, jiġifieri bħala dak li tipproduċi Wasteserv bħala metric.  Għax kif għedt tajjeb inti, l-istatistika tal-NSO tinkludi kemm dak li hu public sector fil-various plants li hemm, però hemm ukoll ftit faċilitajiet privati.

IS-SUR TONIO MONTEBELLO: Fil-verità, l-NSO tisseparahom.

ONOR. CLAUDIO GRECH: Preċiżament. Li  xtaqt mingħandek huwa li tispjegalna ftit it-trend, għax mill-istatistika tal-NSO, jekk tneħħi anke l-inert waste tara li sena wara oħra ma kienx hemm, la żidiet fil-volum ta’ waste...

IS-SUR TONIO MONTEBELLO: Kien hemm 14% increase fir-recycling mis-sena 2015 għas-sena 2016. Fil-fatt, the output of recyclables – paper, metal, plastic and glass – which are exported for recycling, increased by 24%, mhux kif għedt jien b’14%. 

ONOR. CLAUDIO GRECH: Jiġifieri minn dak li tagħmel Wasteserv, kemm kienet iż-żieda?

IS-SUR TONIO MONTEBELLO: Bl-amment ma nafx.

ONOR. CLAUDIO GRECH: Forsi tkun tista’ tgħidilna. L-aħħar darba, waħda mill-mistoqsijiet li tlabnik kienet dwar il-proċess ta’ approvazzjoni tar-recruitment. Tlabnik il-manpower plan però għedtilna li dan tagħmlu bħala parti mill-board report  u li fih inti tannetti l-budgetary documents. Jiena dort ftit il-budgetary document tal-2017 u xtaqtek tindikali ftit, għax mill-photocopies ma tantx huma ċari l-figuri ...

IS-SUR TONIO MONTEBELLO: Fil-budget request for 2017 hemm €2.4 general requirements.  Hemmhekk aħna tlabna an additional €3 million in order to meet yearly operational requirements.  These funds will be utilised to improve efficiency and overall costs of operations. 

ONOR. CLAUDIO GRECH: Però tista’ tindikali fejn hu l-headcount? Għax fil-laqgħa ta’ qabel il-laqgħa li għaddiet kont tlabtek tgħidilna x’inhu l-proċess biex inti ġġib l-approvazzjoni tan-numri...

IS-SUR TONIO MONTEBELLO: Qegħda inbuilt fil-figuri li ppreżentajt.

ONOR. CLAUDIO GRECH:  Spjegahieli ftit, jekk jogħġbok.

IS-SUR TONIO MONTEBELLO: Dawn it-€3 miljun li tlabna hawnhekk, dawn il-general requirements...
ONOR. CLAUDIO GRECH:  Imma kif taf tajjeb, operational expenditure mhumiex pagi biss.

IS-SUR TONIO MONTEBELLO: Però parti sostanzjali minnhom huma pagi.

ONOR. CLAUDIO GRECH: Mela ħalli nieħdok lura għal-laqgħa fejn kont tlabtek  tindikali minn fejn iġġib l-approval għar-recruitment, u inti għedtli li titla’ quddiem il-bord bit-talba tiegħek...

IS-SUR TONIO MONTEBELLO: Dik il-karta telgħet quddiem il-bord u quddiem il-Finanzi.

ONOR. CLAUDIO GRECH: Però hawnhekk m’hawnx numri tar-recruitment.

IS-SUR TONIO MONTEBELLO: Le, inkunu ddiskutejnihom. Jiġifieri meta l-bord jistaqsini għalfejn €3 miljun, inkun spjegajtilhom għalfejn irridhom.

ONOR. CLAUDIO GRECH: Jiġifieri bil-miktub m’għandek imkien?

IS-SUR TONIO MONTEBELLO: Għandi hawnhekk fejn qed ngħid li għandi bżonn €3 miljun, li fihom ikun hemm inbuilt l-ispejjeż kollha per business unit.

ONOR. CLAUDIO GRECH: Biex inkunu qegħdin niftiehmu, fl-ewwel laqgħa li kellna għedtli li inti ttella’ t-talba lill-bord u l-bord japprovalek in-numri hu. 

IS-SUR TONIO MONTEBELLO:  Hekk hu. 

ONOR. CLAUDIO GRECH:  Naqblu li t-tabella li kont qiegħed tindikali hija revenue?

IS-SUR TONIO MONTEBELLO: Dawk huma l-ammonti li nitolbu mhux revenue.

ONOR. CLAUDIO GRECH: Imbagħad għandek l-expenditure, però l-expenditure mhux maqsum skont l-item. Naqblu?

IS-SUR TONIO MONTEBELLO: Iva.

ONOR. CLAUDIO GRECH: Jiġifieri inti qed tikkonfermali li mkien m’hawn in-numri ta’ recruitment li inti tirrikkmanda ta’ kemm se jiġu mpjegati nies fil-kategoriji differenti.

IS-SUR TONIO MONTEBELLO: Hekk hu.

ONOR. CLAUDIO GRECH: Allura mbagħad kif tiddeċiduhom?

IS-SUR TONIO MONTEBELLO: Issir diskussjoni, nispjegaw x’inhuma, fejn sejrin, x’se nagħmlu u x’mhux se nagħmlu u wara li ssir id-diskussjoni jiġi approvat dak id-dokument.

ONOR. CLAUDIO GRECH: In-numri tar-recruitment min japprovahom? 

IS-SUR TONIO MONTEBELLO: Waqt id-diskussjoni li ssir dak il-ħin.

ONOR. CLAUDIO GRECH: U ma tiġi recorded imkien?

IS-SUR TONIO MONTEBELLO: No.

ONOR. CLAUDIO GRECH: Jiġifieri jkunu parti mit-€3 miljun.

IS-SUR TONIO MONTEBELLO: Iva. Aħna nkunu ppreżentajna l-figuri, imma dawn huma d-dokumenti li jibqgħu fil-Minuti.

ONOR. CLAUDIO GRECH: Hawnhekk hawn lista sostanzjali ta’ operating expenses. Nerġa’ nistaqsik: Imkien m’għandek in-numru?

IS-SUR TONIO MONTEBELLO: Internament ikollna, imma ma tkunx ippreżentata quddiem il-bord b’dan il-mod. Jiġifieri ssir presentation quddiem il-bord, ikun hemm in-numri li nkunu qegħdin nippjanaw li...

ONOR. CLAUDIO GRECH: Allura għaliex ma tajthilniex? 

IS-SUR TONIO MONTEBELLO: Għax mhux dokument li nippreżenta lill-bord. Jien dan id-dokument nippreżenta lill-bord.

ONOR. CLAUDIO GRECH: Però n-numri min japprovahom? 

IS-SUR TONIO MONTEBELLO: Il-bord flimkien magħna.
ONOR. CLAUDIO GRECH: Imma fejn hi l-approval? 

IS-SUR TONIO MONTEBELLO: Dan id-dokument hu. Il-fatt li mbagħad aħna...

ONOR. CLAUDIO GRECH: Jiġifieri one liner fejn qed titlob €3 miljun aktar?

IS-SUR TONIO MONTEBELLO: Hekk hu.

ONOR. CLAUDIO GRECH: Jiġifieri mkien m’għandek artikolat, imniżżel, approvat bil-miktub in-numru ta’ nies...

IS-SUR TONIO MONTEBELLO: Le, m’hemmx.

ONOR. CLAYTON BARTOLO: Xi kemm hija l-paga ta’ impjegat f’Wasteserv f’dawn il-livelli?

IS-SUR TONIO MONTEBELLO: Madwar €15,000.

ONOR. CLAYTON BARTOLO: Jiġifieri jekk nagħmlu €3 miljun division by €15,000, tiġi madwar 200.

ONOR. CLAUDIO GRECH: Imma jien qed nistaqsi għax l-ewwel darba li ltqajna staqsejt lis-Sur Montebello min japprova n-numri, u  qalli li hu jtella’ quddiem il-bord rapport bin-numri maqsumin skont il-grades differenti li hawn – għax f’tabelli oħrajn kien hawn il-lista tal-grades – u l-bord japprovalu biex imbagħad ikun jista’ imur għand il-kuntrattur u jitolbu 20 sorter, 15-il operator, whatever. Jien kont tlabt il-board paper li jressaq biex ikollu dak l-approval fejn hu qed jispjega l-manpower requirement għax manpower plan m’hemmx.

ONOR. CLAYTON BARTOLO: Jien qed nifhem li talab €3 miljun f’pagi.

ONOR. CLAUDIO GRECH: Le, €3 miljun f’operating expenditure. 

IS-SUR TONIO MONTEBELLO: Imma tista’ tgħid li huma pagi.

ONOR. CLAUDIO GRECH: Jekk tħares lejn il-management accounts tara li taħt operating expenditure hemm diversi items, però s-Sur Montebello qiegħed jikkonfermalna li ma jtellax numru per se quddiem il-bord, imma jiddeċiedi hu, imbagħad...

IS-SUR TONIO MONTEBELLO: Le, intellgħu u niddiskutu.

ONOR. CLAUDIO GRECH: Imma fejn hu li ttellgħu?

IĊ-CHAIRPERSON: Jeżisti dokument fejn jgħid li għandkom bżonn 30 ruħ jew 50 ruħ?

IS-SUR TONIO MONTEBELLO: Dak isir verbalment meta nkunu qegħdin niddiskutu.

IĊ-CHAIRPERSON: Jiġifieri kemm ikollok bżonn nies...

IS-SUR TONIO MONTEBELLO: Nispjegaw għalfejn.

IĊ-CHAIRPERSON: Tiltaqgħu, tispjegaw u tiddiskutu, però mbagħad tittieħed deċiżjoni li għandkiom bżonn, pereżempju 50 ruħ.

IS-SUR TONIO MONTEBELLO: Qegħdin imniżżlin fid-dokumenti li ppreżentajtilkom. 

ONOR. CLAUDIO GRECH: Però l-approvazzjoni fejn qiegħda?

IS-SUR TONIO MONTEBELLO: Dan hu. Il-fatt li dan id-dokument imur quddiem il-Finanzi wara li jkun għadda mill-bord, ifisser li l-bord ikun approvah. Ma jkunx hemm Minuta li qegħdin napprovaw dan id-dokument.

ONOR. CLAUDIO GRECH: Jien qed nistaqsik mistoqsija sempliċi. In-numru ta’ engagements...

IS-SUR TONIO MONTEBELLO: Ma jkunux imniżżlin hawnhekk.

ONOR. CLAUDIO GRECH: L-approvazzjoni tal-bord biex inti tingaġġa...

IS-SUR TONIO MONTEBELLO: Il-bord ma japprovalix li ningaġġa n-nies. Il-bord japprovali l-ispiża biex ningaġġa n-nies mhux in-numru ta’ nies u fejn se npoġġihom. 

ONOR. CLAUDIO GRECH: Jiġifieri tiddeċiedi inti waħdek?

IS-SUR TONIO MONTEBELLO: Hekk hu.

ONOR. CLAUDIO GRECH: Jiġifieri inti ddeċidejt.

IS-SUR TONIO MONTEBELLO: Flimkien maċ-Chairman.

ONOR. CLAUDIO GRECH: Inti flimkien maċ-Chairman iddeċidejtu li hemm dak il-bżonn. Dan huwa differenti milli għedtilna l-aħħar darba għax l-aħħar darba għedtilna...

ONOR. ALEX MUSCAT: Jekk qed nifhem sew, dik l-ispiża hija marbuta mal-ingaġġ. Fl-2016 inti tlabt li jkollok dak l-ammont devolut fuq operat. It-targets li kellek fl-2016 kienu tajbin għall-2017? Jiġifieri l-ammont ta’ nies li ppjanajt li se ddaħħal huwa dak li fil-fatt daħħalt.

IS-SUR TONIO MONTEBELLO: Bejn wieħed u ieħor iva, però l-ħruq li kellna fl-2016  xi ftit jew wisq ħarbtilna l-pjanijiet.

ONOR. ALEX MUSCAT: Jiġifieri qed nifhem sew li l-ingaġġ li għamilt fl-2017 – għax hawnhekk qed jintqal li inti daħħalt in-nies għax sirt taf li ġejja l-elezzjoni ġenerali – kien fuq pjan li sar fl-2016? 

IS-SUR TONIO MONTEBELLO: Iva.

ONOR. ALEX MUSCAT: U l-flus li ngħatajt huma paripassu ma’ kemm ippjanajt li għandek bżonn ħaddiema.

IS-SUR TONIO MONTEBELLO: Give or take, yes.

ONOR. ALEX MUSCAT: Jiġifieri int mhux daħħalt lin-nies għax rajt li ġejja l-elezzjoni, kif qiegħda talludi l-Oppożizzjoni.

IS-SUR TONIO MONTEBELLO:  Il-kompitu tiegħi hu li ndaħħal lin-nies skont il-bżonnijiet li jkolli.

IĊ-CHAIRPERSON: Però, Sur Montebello, il-ħruq kellu jnaqqas il-bżonn li timpjega, mhux iżid. 

IS-SUR TONIO MONTEBELLO: Il-ħruq wassal f’sitwazzjoni fejn ċertu ammont ta’ xogħol kellu jsir manwalment u kellna nżidu x-shifts f’Malta North anke ta’ bil-lejl. 
IĊ-CHAIRPERSON: Jiġifieri l-fatt li kellek il-ħaddiema tal-impjant ta’ Sant’Antnin li spiċċaw m’għandhomx post tax-xogħol, in-neċessità kienet li żżidilhom il-ħaddiema magħhom mhux li tutilizzahom mod ieħor.

IS-SUR TONIO MONTEBELLO: L-ewwel xahar kien diffiċli sakemm iddeċidejna fejn se npoġġu lin-nies u kif l-aħjar mod li naħdmu, imbagħad ftaħna l-linja tal-bulky line ta’ Malta North biex nagħmlu recyclables fiha u għamilna t-tielet shift ta’ bil-lejl. 

ONOR. CLAUDIO GRECH: Ħalli nifhmu ftit il-proċess tal-approvazzjoni tal-manpower għax safejn naf jien fl-entitajiet pubbliċi l-approvazzjoni tal-manpower ma jsirx hekk. 

IS-SUR TONIO MONTEBELLO: Lanqas fil-kas ta’ Wasteserv ma jsir hekk; isiru pjanijiet kif ikunu stabbiliti, imma fil-kas tal-operat, inkunu tellgħajna l-pjanijiet tagħna lill-bord, tkun saret diskussjoni, u jsiru dawk il-Minuti. Dan huwa d-dokument li nippreżentaw lill-Finanzi, imbagħad għat-talba tagħna l-bord ikun aware li f’dawk il-figuri hemm inbuilt il-pagi li rridu aħna u fejn se npoġġu lin-nies, mhux in-numri eżatti, u jagħtuna l-approvazzjoni tagħhom biex nimxu. Imbagħad niddiskutu jien u ċ-Chairman meta l-aħjar tibda.

ONOR. CLAUDIO GRECH: Jiġifieri qed tgħid li l-bord ma jagħmilx l-approvazzjoni tan-numri.

IS-SUR TONIO MONTEBELLO: Il-bord japprova l-ispiża.

ONOR. CLAUDIO GRECH: Allura l-approvazzjoni tan-numri hija prerogattiva tiegħek u taċ-Chairman biss?

IS-SUR TONIO MONTEBELLO: Hekk hu.

ONOR. CLAUDIO GRECH: Il-bord ma jidħol fl-ebda stadju.

IS-SUR TONIO MONTEBELLO: No, ma jidħolx.

ONOR. CLAUDIO GRECH: Lanqas il-Ministeru għall-Finanzi ma jidħol fl-ebda stadju dwar kemm tingaġġaw nies. Hux hekk?

IS-SUR TONIO MONTEBELLO: Le. Fin-numru ta’ nies, le. 
ONOR. CLAUDIO GRECH: Kemm kien hemm nies jaħdmu f’Sant’Antnin meta nħaraq l-impjant?

IS-SUR TONIO MONTEBELLO: Madwar 160.

ONOR. CLAUDIO GRECH: U kellkom tagħmlu redeployment tagħhom. Hux hekk?

IS-SUR TONIO MONTEBELLO: Fir-risposta għall-aħħar domanda tajt l-informazzjoni dwar fejn poġġejnihom. 

ONOR. CLAUDIO GRECH:  Meta kien sar il-ħruq?

IS-SUR TONIO MONTEBELLO: Fit-22 ta’ Mejju, u domna qisu xahar sakemm sibna saqajna fejn se npoġġu lin-nies. 

ONOR. CLAUDIO GRECH: Però imbagħad għaliex fix-xahar ta’ wara kellek bejn wieħed u ieħor 70 jew 80 ruħ oħra li ġew inġaġġati? Jekk tħares lejn it-tabella li għaddejtilna inti stess tara, li wara li kien hemm il-ħruq u allura kellek dawn in-nies kollha li ridt tagħmel redeployment tagħhom, kien hemm sensila twila ta’ ingaġġi.

IS-SUR TONIO MONTEBELLO: Fil-fatt jien kelli talba biex indaħħal lin-nies ma’ PARKS. Il-Memorandum and Articles of Association tagħna jippermetti li l-kumpanija tidħol...

ONOR. CLAUDIO GRECH: Però spjegali ftit din l-ewwel. 

IS-SUR TONIO MONTEBELLO: Iva, għax parti minnha tkun...

ONOR. CLAUDIO GRECH: Bejn it-22 ta’ Mejju u l-ewwel ftit ġranet ta’ Ġunju...

IS-SUR TONIO MONTEBELLO: Daħlu nies ma’ PARKS, mal-Valley Management Unit, u mal-MTA. Ħa nispjegaha għax importanti li nispjegaha.  Il-Memorandum and Articles of Association tal-kumpanija jippermettilna li nidħlu f’arranġamenti ma’ dipartimenti oħra biex inpoġġu lin-nies fejn irridu. Din mhijiex xi ħaġa li saret issa, imma hija xi ħaġa li saret minn dejjem. 

ONOR. JULIA FARRUGIA PORTELLI: Fejn trid jew fejn hemm bżonn?

IS-SUR TONIO MONTEBELLO: Fejn hemm bżonn. Fil-fatt hemm 47 minn dawn in-nies placed ’l hemm u ’l hawn. Huwa minn parti minn dawk in-nies li daħlu...

ONOR. CLAUDIO GRECH: Però fejn kienu approvati dawn? Min approvahom?

IS-SUR TONIO MONTEBELLO: Dawk ma jkunux approvati.

ONOR. CLAUDIO GRECH: Inti u ċ-Chairman ukoll approvajtuhom?

IS-SUR TONIO MONTEBELLO: Le, issir diskussjoni mal-ministeru, f’dan il-każ mal-ministru. Kelli talba li kellu bżonn in-nies fil-Valley Management Unit, u allura aħna daħħalna n-nies fil-Valley Management Unit.

ONOR. CLAUDIO GRECH: Mela fit-22 ta’ Mejju kellek l-inċident tal-ħruq. Bejn it-22 ta’ Mejju u l-ewwel ġranet ta’ Ġunju, li kienu ftit ġranet qabel u wara l-elezzjoni, kellek sensila ta’ employment konsistenti. Korrett?

IS-SUR TONIO MONTEBELLO: Hekk hu.

ONOR. CLAUDIO GRECH: Jiġifieri inti qed tgħid li dawn mhux għal Wasteserv daħlu?

IS-SUR TONIO MONTEBELLO: Hemm minnhom għal Wasteserv, u hemm minnhom le. 

ONOR. CLAUDIO GRECH: Allura l-planning ta’ dawn ikun parti mill-...?

IS-SUR TONIO MONTEBELLO: Le, ma jkunx. F’dan il-każ le.

ONOR. CLAUDIO GRECH: Mela kif isir?

IS-SUR TONIO MONTEBELLO: Ikun hemm diskussjoni mal-ministeru. Il-Ministeru wera x-xewqa...

ONOR. CLAUDIO GRECH: Id-diskussjoni mal-Ministeru saret f’dawn il-ġranet?

IS-SUR TONIO MONTEBELLO: Probabbilment saret qabel. M’għandix id-data tagħha. Ikun hemm diskussjoni...

ONOR. CLAUDIO GRECH: Fejn huwa l-paper trail tagħha?

IS-SUR TONIO MONTEBELLO: M’għandix.

ONOR. CLAUDIO GRECH: X’jiġifieri m’għandekx? Jiġifieri għamilt reklutaġġ ta’ madwar 70 ruħ u m’għandekx paper trail tagħha?

IS-SUR TONIO MONTEBELLO: Tkun saret diskussjoni mal-ministeru, naraw li jkun hemm dak...

ONOR. CLAUDIO GRECH: Meta saret id-diskussjoni?

IS-SUR TONIO MONTEBELLO: M’għandix id-data bl-eżatt. Irrid niċċekkja.

ONOR. CLAUDIO GRECH: Però m’għandekx approval bil-miktub biex timpjegahom. 

IS-SUR TONIO MONTEBELLO: Le, bil-miktub m’għandix.

ONOR. CLAUDIO GRECH: 70 ruħ mhumiex ftit! Kif saret l-approvazzjoni tagħhom?

IS-SUR TONIO MONTEBELLO: F’dan il-każ, kif spjegajt, il-ministru jkun talab l-assistenza ta’ Wasteserv biex tpoġġi lin-nies tiegħu fil-ministeri. Inkunu daħħalnihom u poġġejnihom f’dawk il-ministeri. 

ONOR. CLAUDIO GRECH: Jiġifieri dawn m’għandhom x’jaqsmu xejn mal-operat ta’ Wasteserv?

IS-SUR TONIO MONTEBELLO: Dawn le.

ONOR. CLAUDIO GRECH: Jiġifieri sempliċement Wasteserv intużat...

IĊ-CHAIRPERSON: Skużani, ħalli nifhem sew. Qed nitkellmu li fil-ġimgħa ta’ qabel u fil-ġimgħa ta’ wara l-elezzjoni, ċioè bejn it-22 ta’ Mejju u t-12 ta’ Ġunju, Wasteserv intużat bħala vehicle biex jiġu mpjegati nies biex jiġu deployed...

IS-SUR TONIO MONTEBELLO: Le.

IĊ-CHAIRPERSON: Hekk għadek kif għedt.

IS-SUR TONIO MONTEBELLO: In a way, imma kif diġà għedt, Wasteserv għandha fil-memorandum and articles of association...

IĊ-CHAIRPERSON: Mhuwiex kontestat li l-memorandum and articles of association tal-kumpanija jagħti l-fakultà lil Wasteserv li timpjega biex jiġu deployed ġo dipartimenti oħra li m’għandhom x’jaqsmu xejn mal-ministeru.

IS-SUR TONIO MONTEBELLO: Hekk hu, u hekk sar.

IĊ-CHAIRPERSON: Issa jien qed ngħidlek li fil-ġimgħa tal-elezzjoni, intuża dan il-mezz, biex daħlu 72 ruħ, mhux biex jaħdmu ma’ Wasteserv. Jiġifieri inti, is-CEO ta’ Wasteserv...

IS-SUR TONIO MONTEBELLO: Jista’ jkun daħlu qabel, jista’ jkun daħlu wara.

IĊ-CHAIRPERSON: Qed nagħtik id-dati eżatt. 

IS-SUR TONIO MONTEBELLO: Le, mhux kull min daħal f’dik il-ġimgħa mar f’dawn id-dipartimenti.

IĊ-CHAIRPERSON: Però, fil-ġimgħa ta’ qabel l-elezzjoni inti ħassejt il-bżonn li tinvoka dik...

IS-SUR TONIO MONTEBELLO: Mhux jien ħassejtu l-bżonn, imma l-ministeru. Fil-każ tan-nies li jkunu qegħdin placed ma’ PARKS, il-bżonn mhux jien inħossu, imma l-ministeru.

IĊ-CHAIRPERSON: Mela l-ministeru, fil-ġimgħa ta’ qabel l-elezzjoni, ħass li kellu juża l-possibilità li għandu bil-Memorandum and Articles of Association tal-kumpanija, biex jitlobkom timpjegaw 72 ruħ, mhux biex jaħdmu ma’ Wasteserv.

IS-SUR TONIO MONTEBELLO: Korrett.

IĊ-CHAIRPERSON: Jiġifieri fil-ġimgħa tal-elezzjoni daħlu 72 ruħ tramite ...

IS-SUR TONIO MONTEBELLO: Mhux kollha. 47 hemm placed hekk.

IĊ-CHAIRPERSON: Fil-ġimgħa tal-elezzjoni daħlu 47 persuna tramite Wasteserv, b’ordni tal-ministeru, biex ma jaħdmux ma’ Wasteserv.

IS-SUR TONIO MONTEBELLO: B’talba mill-ministeru.

IĊ-CHAIRPERSON: U naturalment inti lqajtha t-talba. Hux hekk?

IS-SUR TONIO MONTEBELLO: Ovvja!

IĊ-CHAIRPERSON: Allaħares le! Kieku m’intix qiegħed hawn! 

ONOR. JULIA FARRUGIA PORTELLI: Dan l-memorandum of understanding ma’ min qiegħed?

IS-SUR TONIO MONTEBELLO: Ma’ PARKS, ma’ Valley Management Unit u mal-MTA.

ONOR. JULIA FARRUGIA PORTELLI: Jiġifieri qiegħed tgħid li t-talba, jew il-ħtieġa, għal dan it-tip ta’ reklutaġġ m’oriġinatx mill-ministeru jew mill-ministru li inti tirraporta lejh? Iċ-chain of events minn fejn bdiet? Jista’ jagħti l-kas li l-ħtieġa ta’ dawn l-impjegati oriġinat mill-Ministeru għat-Turiżmu?

IS-SUR TONIO MONTEBELLO: Tal-MTA, iva, imma ta’ PARKS mingħand il-Ministeru tagħna.

IĊ-CHAIRPERSON: Meta tgħid il-Ministeru tagħkom qed tirrferi għall-Ministeru għall-Ambjent?

IS-SUR TONIO MONTEBELLO: Iva.

ONOR. CLAUDIO GRECH: Għandek din id-direzzjoni bil-miktub?

IS-SUR TONIO MONTEBELLO: Le, saret verbalment.

ONOR. CLAUDIO GRECH: Direttament mill-Ministru?

IS-SUR TONIO MONTEBELLO: Iva, inkunu ddiskutejniha jien u l-Ministru, flimkien maċ-Chairman.

IĊ-CHAIRPERSON: Meta tgħidli li tkunu ddiskutejtu, tkunu għamiltu dan bit-telephone?

IS-SUR TONIO MONTEBELLO: Le. Ikunu ltqajna madwar mejda.

IĊ-CHAIRPERSON: Qegħdin nitkellmu fuq il-ġimgħa ta’ qabel l-elezzjoni. How would it have happened? Sejjaħlek il-Ministeru? Tmur int? Jibagħtlek lista?

IS-SUR TONIO MONTEBELLO: Ma niftakarx. Jien regolarment immur il-Ministeru fuq affarijiet ta’...

IĊ-CHAIRPERSON: Però tapprezza li qegħdin nitkellmu fuq ġimagħtejn partikolari ħafna. Int qed tgħid li f’dawk il-ġimagħtejn irċevejt talba mingħand il-Ministru biex jidħlu numru ta’ nies f’Wasteserv, biex ma jaħdmux f’Wasteserv. Dawn daħlu, u sal-lum mhumiex qegħdin jaħdmu ġo Wasteserv.

IS-SUR TONIO MONTEBELLO: Hekk hu.

IĊ-CHAIRPERSON: Id-dynamics tagħha, il-mechanics tagħha, kif ikunu ġraw? Ċempillek hu? Ċempiltlu int?

ONOR. ROBERT ABELA: Jimporta nagħmel domanda biex tgħaqqad mad-domanda tiegħek, Sur President? F’dawn il-ġimagħtejn jew iktar qrib l-elezzjoni, inti, jew ħaddieħor minn Wasteserv, irċevejtu talba min-naħa ta’ kandidat, jew kandidata, jew deputat jew deputata tal-Oppożizzjoni, biex Wasteserv tingaġġa persuni rikkmandati minnu jew minnha?

IS-SUR TONIO MONTEBELLO: Jien infurmat li ċ-Chairman irċieva dawn it-tip ta’ requests. 

IĊ-CHAIRPERSON: Imma inti rċevejt?

IS-SUR TONIO MONTEBELLO: Mingħand l-Oppożizzjoni le, imma nfurmat...

IĊ-CHAIRPERSON: Inti tista’ titkellem għalik; iċ-Chairman jitkellem għalih innifsu meta jkollna lilu quddiemna.

ONOR. ROBERT ABELA: Iċ-Chairman jitkellem għal Wasteserv u s-Sur Montebello jitkellem għal Wasteserv ukoll. Jien Wasteserv tinteressani mhux l-individwu! 

IĊ-CHAIRPERSON: Però s-sinjur qed jgħidilna...
ONOR. ROBERT ABELA: Oqgħod attent, Sur President, għax jista’ jkun li dak li qed tistaqsi dwaru, għamlu xi ħadd qrib ħafna tiegħek! 

IĊ-CHAIRPERSON: Din tattika ħelwa!

ONOR. ROBERT ABELA: Le, mhux tattika, fatti!

IĊ-CHAIRPERSON: Mela se nkompli għaddej bil-mistoqsijiet.  

ONOR. JASON AZZOPARDI: Il-kandidat daħħalhom in-nies!

ONOR. JULIA FARRUGIA PORTELLI: Minn din il-mejda, min-naħa tal-Oppożizzjoni, kważi kulħadd bagħat emails qabel l-elezzjoni!

ONOR. ROBERT ABELA: Kompli, Sur President, u se nkomplu aħna wkoll! Tinkwetax.

IĊ-CHAIRPERSON: Ma ġara xejn. Sur Montebello, jien staqsejtek dwar id-dynamics tagħha din, jiġifieri kif tkun ġrat li fil-ġimagħtejn tal-elezzjoni ġenerali ssir laqgħa...

IS-SUR TONIO MONTEBELLO: Probabbilment il-laqgħa tkun saret qabel.

IĊ-CHAIRPERSON: Għidilna kif tkun ġrat. Jien żgur li ma kontx magħkom.

IS-SUR TONIO MONTEBELLO: Ma niftakarx id-dettall. Aħna nkunu qed niddiskutu ħafna affarijiet. Iddiskutejna l-inċineratur, ir-recycling, u ħafna affarijiet oħra. Din tkun waħda mill-affarijiet li nkunu ddiskutejna. 

IĊ-CHAIRPERSON: Inti konxju li iktar minn 30% ta’ dawk kollha li daħlu fis-sena tal-elezzjoni ġenerali ġejjin mill-ewwel distrett?

IS-SUR TONIO MONTEBELLO: Mhijiex xi ħaġa li...

IĊ-CHAIRPERSON: Jien ħdimtha mill-istatistika li ppreżentajtilna inti stess u rriżulta li iktar minn 30% ta’ dawk li ġew impjegati fis-sena tal-elezzjoni, ċioè s-sena l-oħra, ġejjin mill-ewwel distrett.

IS-SUR TONIO MONTEBELLO: Minn min huwa kompost l-ewwel distrett?

IĊ-CHAIRPERSON: Santa Venera, Pietà, Floriana, Ħamrun, Marsa u Valletta. Dan jirriżulta mill-istatistika li tajtna inti. Għandek xi raġuni għalfejn 30%...?

IS-SUR TONIO MONTEBELLO: Forsi nistgħu nistaqsu lill-kuntrattur kif impjegahom minn hemmhekk lin-nies.

IĊ-CHAIRPERSON: Imbagħad forsi nistaqsuh ukoll, imma inti tiġik f’moħħok xi raġuni għalfejn b’kumbinazzjoni 30% ta’ dawk li daħlu fis-sena tal-elezzjoni ġejjin mid-distrett tal-Ministru?

IS-SUR TONIO MONTEBELLO: Assolutament le.

ONOR. CLAYTON BARTOLO: Għalfejn le?  Għandhom xi ħaġa ħażina dawn in-nies?

IĊ-CHAIRPERSON: Le, m’għandhom xejn ħażin.

ONOR. JULIA FARRUGIA PORTELLI: Se ġġelldu mal-Onor. Claudio Grech!

IĊ-CHAIRPERSON: Jien għandi rispett kbir lejn dawn in-nies, imma qed insemmi fatti. Fil-fatt il-Ministru Herrera lbieraħ kien diġà kien qed jaħseb għal din l-eventwalità!

ONOR. ALEX MUSCAT: Sur Montebello, min jagħżilhom lil dawn il-ħaddiema? (Interruzzjonijiet)

ONOR. JULIA FARRUGIA PORTELLI: Inti tagħżilhom?

ONOR. ALEX MUSCAT: Il-ħaddiema jagħżilhom il-Ministeru? Wasteserv? Jew il-kuntrattur?

IS-SUR TONIO MONTEBELLO: Aħna nitolbu lill-kuntrattur jagħtina numru ta’ nies; ngħidlu li għandi bżonn 10 sorters, u jagħtini 10 sorters. Issa minn fejn ikunu... (Interruzzjonijiet)

ONOR. CLAYTON BARTOLO: Il-Ministru lilek qatt qallek: Tonio Montebello, jien irrid indaħħal lil “A”, lil “B” u lil “C”?

IS-SUR TONIO MONTEBELLO: Le, lili qatt ma qalli hekk il-Ministru.

ONOR. ALEX MUSCAT: Fil-kas insejħu lill-Ministru u jirrispondi hu.

ONOR. JULIA FARRUGIA PORTELLI: Jiġifieri inti, taħt ġurament qed tgħid li l-Ministru lilek qatt ma qallek biex iddaħħal lit-“tali” jew lit-“tali”.

IS-SUR TONIO MONTEBELLO: Żgur li le!

IĊ-CHAIRPERSON: Inti konxju li fis-sena 2017, kważi 60% tar-reklutaġġ sar fil-ġimgħa tal-elezzjoni? Kieku lili ttellagħli daqsxejn l-antenna għax ngħid li minn sena ta’ 52 ġimgħa, kumbinazzjoni...

IS-SUR TONIO MONTEBELLO: Dak huwa ċ-Ċivil, kultant idum... (Interruzzjonijiet)

IĊ-CHAIRPERSON: Biex tifhimni aħjar, taħt Gvern Nazzjonalista, meta jxolji l-Parlament kienu jieqfu l-impjiegi, u taħt Gvern Laburista...

ONOR. ALEX MUSCAT: Mill-emails eżatt jidher li hu hekk!

IĊ-CHAIRPERSON: ...60% daħlu fil-ġimgħa tal-elezzjoni! Hemm xi raġuni?

ONOR. ROBERT ABELA: Ħadd m’hu qed jemmnek!

IĊ-CHAIRPERSON: Din statistika, m’hemmx x’temmen!

ONOR. ALEX MUSCAT: Issa nitkellmu fuq l-istatistika!

IĊ-CHAIRPERSON: L-Onor. Robert Abela qed jikkontesta l-istatistika. Jien nistieden lil min qed jismagħna sabiex iħares lejn id-dokumenti li ġew esebiti mis-Sur Montebello u jara kif jirriżulta li kważi 60%... (Interruzzjonijiet)

ONOR. ALEX MUSCAT: Issa naraw l-emails li kont tibgħat inti wkoll!

ONOR. ROBERT ABELA: Li kontu tibagħtu inti u sħabek! U l-messaġġi!

IĊ-CHAIRPERSON: ...tal-impjiegi kollha li kien hemm fl-2017 saru wara li xolja l-Parlament! Is-Sur Montebello llum qed jikkonferma li fil-fatt kellu laqgħa fil-Ministeru f’dawk il-ġimgħat, u kien mitlub, mhux ordnat...
IS-SUR TONIO MONTEBELLO: Mhux neċessarjament f’dawk il-ġimgħat, jista’ jkun li kien qabel.

IĊ-CHAIRPERSON: Le, l-istatistika turik li f’dawk il-ġimgħat daħlu.

IS-SUR TONIO MONTEBELLO: Però d-diskussjoni jaf tkun saret qabel.

IĊ-CHAIRPERSON: Mela b’kumbinazzjoni f’dawk il-ġimgħat daħlu wkoll numru ta’ nies f’Wasteserv, li Wasteserv ma kellhiex bżonn, u effettivament mhumiex jaħdmu ma’ Wasteserv!

ONOR. JULIA FARRUGIA PORTELLI: Bħal din l-email mela! (Interruzzjonijiet) F’din l-email intom għedtu li sad-9 ta’ Marzu 2013, jistennew li tibqgħu ddejquhom bl-emails kull siegħa! Kull siegħa! Fi żmienkom dan!

IS-SUR TONIO MONTEBELLO: Sur President, is-47 persuna li qegħdin placed ma’ PARKS, Wasteserv m’għandix bżonnhom. Ovvju li le!

IĊ-CHAIRPERSON: Qed tara!

IS-SUR TONIO MONTEBELLO: Imma qegħdin hemmhekk biex jagħmlu rwol partikolari. Wasteserv tista’ tagħmlu dan. 

ONOR. ALEX MUSCAT: Qisna qed ngħidu li m’huma qed jagħmlu xejn dawn in-nies! 

IĊ-CHAIRPERSON: Jien qed ngħid li...

ONOR. ROBERT ABELA: Int qed tgħid li l-funzjoni tagħhom mhijiex bżonnjuża!

IĊ-CHAIRPERSON: ...dawn in-nies daħlu bil-vehicle tal-possibilità li jagħti l-Memorandum and Articles of Association ta’ Wasteserv, però effettivament qed ikun konfermat li mhumiex qed jaħdmu ma’ Wasteserv!

ONOR. ROBERT ABELA: Imma ma jfissirx li l-impjieg tagħhom mhux bżonnjuż. Dak li jinteressana lilna, li l-impjieg tagħhom kien bżonnjuż!

IĊ-CHAIRPERSON: Fil-ġimgħa tal-elezzjoni?!

ONOR. CLAYTON BARTOLO: Sur President, xahar qabel l-elezzjoni kien hemm min iffirma 100 permess ta’ encroachment!

ONOR. JASON AZZOPARDI: Għandek żball!

ONOR. CLAYTON BARTOLO: Dawn huma nies li kien hemm bżonnhom. Għandna l-figuri jitkellmu waħedhom!

ONOR. ROBERT ABELA: Qed nikkritikaw il-fatt li CEO ġie hand picked meta hawn min inħatar chairman ta’ entitajiet tal-Gvern bl-istess mod fl-amministrazzjoni preċedenti! Anke madwar din il-mejda hawn!

IĊ-CHAIRPERSON: Hawn ħafna nies li marru tajjeb ħafna bil-hand picking!

ONOR. CLAYTON BARTOLO: Hawn min mar tajjeb ħafna bil-hand picking, sewwa qed tgħid!

ONOR. JASON AZZOPARDI: Sur Montebello, għandek statistika dwar kif kien l-intake li għadek kif ġejt mistoqsi dwaru matul ix-xahar ta’ Ġunju 2017?

IS-SUR TONIO MONTEBELLO: Kif kien f’liema sens?

ONOR. JASON AZZOPARDI: L-Onor. Fenech Adami u l-Onor. Grech semmewlek il-ġimagħtejn ta’ qabel l-elezzjoni u l-ġimgħa ta’ wara l-elezzjoni. Għandek l-istatistika għall-kumplament tax-xahar ta’ Ġunju?

IS-SUR TONIO MONTEBELLO: Waħda mill-mistoqsijiet kienet dwar kemm kien l-intake tal-ħaddiema minn Ġunju sal-lum, u kont tajtkom ir-risposta.

ONOR. JASON AZZOPARDI: Imma l-mistoqsija tiegħi mhijiex fuq il-perjodu ta’ Ġunju u llum, imma għal matul ix-xahar ta’ Ġunju. Jekk m’għandekx, għal darb’oħra.

IS-SUR TONIO MONTEBELLO: Ikollna nħalluha għal darb’oħra għax m’għandix.

ONOR. ROBERT ABELA:  Sur Montebello, meta ġejt mistoqsi iktar kmieni mill-Onor. Azzopardi dwar każ fejn ġie allegat li kien hemm termination iimbagħad re-engagement, jien qed nifhem li t-termination ma tkunx saret minn Wasteserv, u lanqas ir-re-engagement ma jkun sar minn Wasteserv, imma mill-kuntrattur. Hux hekk? 

IS-SUR TONIO MONTEBELLO:  Iva.

ONOR. ROBERT ABELA:  Ġejt mistoqsi wkoll dwar l-aħħar ġimagħtejn ta’ qabel l-elezzjoni, u qam il-punt li fi żmien l-amministrazzjoni preċedenti, l-ingaġġ kien ikun iffriżat fl-aħħar ġimgħa. Differenti minn kif kienu jkunu l-kumpensi lill-individwi magħżulin għal xi €5 miljun fuq il-Fekruna! Dawk ma kenux ikunu ffriżati fl-2013?

ONOR. JASON AZZOPARDI: Ikunu saru wara erba’ snin negozjati b’sistemi differenti.

ONOR. ROBERT ABELA: U jinzertaw jingħalqu erbat ijiem qabel l-elezzjoni!

IĊ-CHAIRPERSON: Nagħlqu hawnhekk għax sar il-ħin.

ONOR. ROBERT ABELA: Dażgur li nagħlqu hawnhekk! Jaqbillek nagħlqu hawnhekk!

ONOR. JASON AZZOPARDI: Nistgħu nkomplu jekk trid!

ONOR. ROBERT ABELA: Ma tantx daqqitlek din! Impjieg ta’ sorter li jaqla’ €900 fix-xahar qed tagħmlu plejtu fuqu, u €5 miljun kumpens lil individwu lejliet l-elezzjoni, ma jimpurtax!

ONOR. JASON AZZOPARDI: Il-ħasra hi li m’għamilniex l-oħrajn!

ONOR. ROBERT ABELA: Ma jimpurtax. Inkomplu darb’oħra.

IĊ-CHAIRPERSON: Il-laqgħa hija aġġornata. Il-plejtu mhuwiex fuq sorter li jaqla’ €900, imma huwa għax mhux kulħadd jingħata ċ-ċans li jidħol jaħdem f’Wasteserv...

ONOR. ROBERT ABELA: Kulħadd jingħata ċ-ċans b’mod ugwali!

IĊ-CHAIRPERSON: ...imma trid tkun minn distrett partikolari biex ikollok ċans ikbar!

ONOR. ROBERT ABELA: Staqsi lil ta’ ħdejk ħalli jgħidulek jekk mhux minn distrett partikolari!
[bookmark: _GoBack]IĊ-CHAIRPERSON: Qed ngħidlek; mill-ewwel distrett, li huwa d-distrett ta’ fejn jikkontesta l-Ministru, li huwa distrett partikolari ħafna!

ONOR. ROBERT ABELA: Tħobbuh wisq l-ewwel distrett!

IĊ-CHAIRPERSON: Il-Kumitat huwa aġġornat għal nhar it-Tlieta, 13 ta’ Marzu fl-4:30 p.m. bl-istess aġenda, u jkompli jixhed ix-xhud li kellna llum. Grazzi ħafna.

Fis-6:01 p.m. il-Kumitat aġġorna.

